
መግቢያ
በኮንስትራክሽን ውሎች ላይ በተከራካሪ ወገኖች የሚፈጠሩ አለመግባባቶችን በአማራጭ የግጭት አፈታ ሥርዓት መፍታት የሚሰጠው ጥቅም እና ለፍትህ ሥርዓቱ መጎልበት ያለውን አስተዋጽኦ የላቀ ነው፡፡ ለአብነትም በተከራካሪዎች መካከል ቀጣይነት ያለው መልካም ግንኙነት እንዲኖር ማስቻል፣ ተዋዋዮቹ እራሳቸው አለመግባባቶቻቸውን ለመፍታት በስምምነት መጨረስ ማስቻል፣ በፍ/ቤቶች ላይ የሚፈጥረውን የሥራ ጫና መቀነስ ማስቻል እና ለባለጉዳዮቹ ቀልጣፋና አፋጣኝ የሆነ የፍትህ ሥርዓት ለማስፈን ማስቻሉ ከብዙዎቹ እንደጥቂቱ ይጠቀሳሉ፣
በአማራጭ የግጭት መፍቻ ዘዴዎች በኮንስትራክሽን ላይ የሚነሱ አለመግባባቶች ወደ መደበኛ ፍርድ ከመቅረባቸው በፊት መፍትሄ እንዲያገኙ በማድረግ ወደ ስምምነት እንዲመጡ በማስቻሉ የሚያስገኛቸው ፋይዳዎች እንደሚከተለው ማየት ያስችላል፣ ይህም 
የተዋዋይ ወገኖችን ወጪ በመቀነስ ቀልጣፋ ውሳኔ ለመስጠት፣ ምስጢራዊነትን ለመጠበቅ፣ የባለሙያዎችን ተሳትፎ ለመፍቀድ እና ለተዋዋይ ወገኖች ነፃነት የሚሰጥ ቀላል አሰራርን ለመጠቀም እንዲሁም ተዋዋይ ወገኖች እና የኮንስትራክሽን ባለሙያዎች በራሳቸው የስምምነት ተግባራቸውን እንዲፈጽሙ እና ክርክሮችን በወቅቱ ለመፍታት እንዲችሉ ያደርጋቸዋል፣ 
በመሆኑም የኢትዮጵያ ኮንስትራክሽን ባለስልጣን በደንብ ቁጥር 524/2015 ከተሰጡት ስልጣን እና ተግባራት መካከል በአንቀፅ 5(16) ስር ባለስልጣኑ በኮንስትራክሽን ኢንዱስትሪ ውስጥ የሚነሱ አለመግባባቶችን በአማራጭ የግጭት መፍቻ ዘዴዎች እንዲፈቱ ያደርጋል በሚል ተደንግጓል፡፡ 

በዚሁ መሰረት የመንግስት ተቋማት እና ፍላጎት ያላቸው ሌሎች አስገንቢዎች የኮንስትራክሽን ስራዎችን አስመልክቶ የሚነሱ አለመግባባቶችን በዚሁ መንገድ እንዲፈቱ ለማስቻል በአለም አቀፍ ደረጃ ተግባራዊ ከሚደረጉ ዘዴዎች መካከል የተወሰኑትን የግጭት መፍቻ ዘዴዎችን በመምረጥ ተግባራዊ ለማድረግ “የኢትዮጵያ ኮንስትራክሽን ባለሥልጣን በደንብ ቁጥር 524/2015 አንቀጽ 5 ንዑስ አንቀጽ 16 መሰረት ይህንን መመሪያ አዉጥቷል፡፡

ክፍል አንድ

ጠቅላላ ድንጋጌዎች
1. አጭር ርዕስ

ይህ መመሪያ “ የኮንስትራክሽን ፕሮጄክቶች አማራጭ የግጭት አፈታት የአሰራር መመሪያ ቁጥር --------- ” ተብሎ ሊጠቀስ ይችላል፡፡

2.  ትርጓሜ
በሌሎች ለግጭት አፈታት ተብለዉ የወጡ ህጎች ዉስጥ የተሰጡ ትርጓሜዎች እንደተጠበቁ ሆነዉ የቃሉ አገባብ  ሌላ ትርጉም የሚያሰጠዉ ካልሆነ በስተቀር በእነዚህ መመሪያ ውስጥ ጥቅም ላይ የዋሉት የሚከተሉት ቃላቶች እና/ወይም ሐረጎች ከዚህ በታች የተሰጣቸው ትርጉም ይኖራቸዋል፡-

1. “ሚኒስቴር” ማለት የከተማና መሠረተ ልማት ሚኒስቴር ማለት ነው፡፡

2. “ባለስልጣን” ይህንን መመሪያ እንዲያስተዳድር ስልጣን የተሰጠው የኢትዮጵያ ኮንስትራክሽን ባለሥልጣን ማለት ነው፡፡
3. “የመንግሥት የልማት ድርጅት” ማለት የመንግሥት የባለቤትነት ድርሻ በሙሉ ወይም በከፊል ያለባቸው የመንግሥት የልማት ድርጅቶች ወይም አክሲዮን ማህበራት ሲሆኑ ቅርንጫፎች እና ሌሎች ተቋማቶቻቸውን ያጠቃልላል፡፡ 

4. “መመሪያ” የኢትዮጵያ ኮንስትራክሽን ባለሥልጣን አማራጭ የግጭት አፈታት አሰራር መመሪያ ማለት ነው፡፡
5. “አማራጭ የግጭት አፈታት” ማለት በኮንስትራክሽን ኢንዳስትሪው ውስጥ በሚሳተፉ ተቋራጮች፣ አማካሪዎች እና አሰሪ መ/ቤቶች መካከል የሚፈጠሩ ግጭቶችን ወደ መደበኛ ፍርድ ቤት በመሄድ ከፍተኛ ጊዜ እና ወጪ ሳያባክኑ እንዲሁም የቀድሞ መልካም ግንኙነቱን ሳያበላሽ አማራጭ የግጭት አፈታት ዘዴ በመጠቀም የሚፈታበት የአሰራር ሥርዓት ነው፣ 
6. “ወገኖች” በኮንስትራክሽን ክርክር ሂደት ውስጥ ያሉ ወገኖች ማለት ነው፡፡
7. “የኮንስትራክሽን ግጭት” ማለት በቅድመ ኮንስትራክሽን ወቅት ሥራ፣ በኮንስትራክሽን ወቅት ሥራ እና በድህረ ኮንስትራክሽን ወቅት ሥራ በተለያዩ ምክንያቶች በሚፈጠሩ ለውጦች እና ተያያዥ ጥያቄዎች ላይ ያለመግባባቶች፣ ውዝግቦች እና ጭቅጭቆች ተነስተው መፈታት በነበረባቸው የውል ጊዜ ውስጥ ወደ መስማማት ያልተደረሰባቸው ግጭቶች ናቸው፣
8. “ቅድመ ኮንስትራክሽን ወቅት ሥራ” ማለት አዋጭነት ጥናት ዝግጅት፣ ዲዛይን ዝግጅት፣ የሥራ ዝርዝርና የሥራ መጠን ዝግጅት፣ የምህንዲስና ግምት ዝግጅት፣ የጨረታ ሰነድ ዝግጅትና እስከ ውል መዋዋል ድረስ ያሉ ሥራዎችን ያካትታል፡፡

9. “የኮንስትራክሽን ወቅት ሥራ” ማለት ከውል መዋዋል ጀምሮ የግንባታ ሥራ ቦታ ተረካክቦ የግንባታ ሥራውን በማከናወን ጊዜያዊ ርክክብ እስከ ማድረግ ያሉትን ሥራዎች ያጠቃልላል፡፡  
10. “የድህረ ኮንስትራክሽን ወቅት ሥራ” ማለት ከጊዜያዊ ርክክብ በኋላ ያሉትን የግንባታውን የብልሽት ማስተካከያ ጊዜን እና የመጨረሻ ርክክብን ጨምሮ በግንባታው ስትራክቼር ላይ የሚፈጠሩ የብልሽቶችን ኃላፊነት ለመውሰድ በህግ እስከ ተቀመጠው 10 ዓመት ጊዜ ውስጥ ያሉትን ሥራዎች ያጠቃልላል፡፡  
11.  “እርቅ” ማለት ተዋዋይ ወገኖች በሚመርጡት ሶስተኛ ወገን ወይም በኢትዮጵያ ኮንስትራክሽን ባለስልጣን በሚመደብ ባለሙያ አጋዥነት ከውል ወይም ከውል ውጪ በሚመነጭ ሕጋዊ ውጤት ባለው ጉዳይ ላይ በክርክር ሂደት ወይም ወደፊት ሊፈጠር የሚችልን አለመግባባት በስምምነት ለመፍታት ባለጉዳዮችን በማግባባት፣ ጭብጦችን በመለየት፣ በመገምገም፣ በማብራራት፣ የመፍትሔ ሀሳቦችን በጽሑፍ በማቅረብ ለመፍታት የሚያከናውኑት ሂደት ነው፤ 

12. “ማስማማት” በኢትዮጵያ ኮንስትራክሽን ባለስልጣን ወይም በሦስተኛ ወገን በመታገዝ የኮንስትራክሽን ግጭቶችን ለመፍታት ባለጉዳዮችን በማግባባት፣ጭብጦችን በመለየት፣በማብራራት፣የተከሰተን ወይም ወደፊት ከውል ወይም ከውል ውጪ ባለ ሕጋዊ ግንኙነት ሊፈጠሩ የሚችሉ አለመግባባቶችን በውይይት በመፍታት ወደ መግባባት ማምጣት ማለት ነው፡፡

13.  “የእርቅ ስምምነት ወይም የማስማማት ስምምነት” ከኮንስትራክሽን ሥራ ጋር የተያያዙ ግጭቶችን የኢትዮጵያ ኮንስትራክሽን ባለሥልጣንን ወይም በተዋዋዮች በተመረጡ የሶስተኛ ወገን እገዛን በመጠቀም ለመፍታት በተዋዋይ ወገኖች የተደረገ ስምምነት ማለት ነው፡፡
14.  “አስማሚ/ዎች” ማለት በተዋዋይ ወገኖች መካከል ያለውን አለመግባባት በስምምነት ለመፍታት ባለጉዳዮችን በማግባባት፣ጭብጦችን በመለየት፣ በማብራራት፣ የተከሰተን ወይም ወደፊት ከውል ወይም ከውል ውጪ ባለ ሕጋዊ ግንኙነት ሊፈጠሩ የሚችሉ አለመግባባቶችን ለመፍታት በኢትዮጵያ ኮንስትራክሽን ባለስልጣን የሚሰየሙ ወይንም በተዋዋይ ወገኖች ተመርጠው የሚቀርቡ የአማራጭ የግጭት አፈታት የሥራ ፈቃድ ወይም ሴርቲፍኬት ያለው(ቸው) ባለሙያ (ዎች) ማለት ነው፡፡

15. “አስታራቂ/ዎች ማለት በተዋዋይ ወገኖች መካከል ያለውን አለመግባባት በስምምነት ለመፍታት ባለጉዳዮችን በማግባባት፣ ጭብጦችን በመለየት፣ በመገምገም፣ በማብራራት፣ የመፍትሔ ሀሳቦችን በጽሑፍ በማቅረብ የተከሰተን ወይም ወደፊት ከውል ወይም ከውል ውጪ ባለ ሕጋዊ ግንኙነት ሊፈጠሩ የሚችሉ አለመግባባቶችን ለመፍታት በኢትዮጵያ ኮንስትራክሽን ባለስልጣን የሚሰየሙ ወይንም በተዋዋይ ወገኖች ተመርጠው የሚቀርቡ የአማራጭ የግጭት አፈታት የሥራ ፈቃድ ወይም ሴርቲፍኬት ያለው(ቸው) ባለሙያ (ዎች) ማለት ነው፡፡

16.  “አመልካች ወይም ከሳሽ” ማለት የውለታው አካል የሆነ እና በተፈጠሩ ወይም ወደፊት ሊነሱ በሚችሉ አለመግባባቶች ላይ ጉዳዩን በማስማማት ወይም በእርቅ ወይም በባለሙያ ብይን ወይም በግልግል ዳኝነት እንዲፈታለት ጥያቄ የሚያቀርብ አካል ማለት ነው;
17.  “ተጠሪ ወይም ተከሳሽ” ማለት የውለታ አካል የሆነ እና አመልካች ባቀረበው አቤቱታ መሰረት በማስማማት ወይም በእርቅ ወይም በባለሙያ ብይን ወይም በግልግል ዳኝነት አለመግባባቶች እንዲፈቱ ወደ ሂደቱ የሚጋበዝ ወይም የሚጠራ ወገን ማለት ነው፣ 

18.  “የመፍትሄ ስምምነት” በአማራጭ የግጭት አፈታት አሰራር መሰረት ተዋዋይ ወገኖች በአስታራቂ(ዎች) ወይም በአስማሚ(ዎች) ወይም በባለሙያ ብይን እገዛ በሚፈፀም ሂደት መሰረት የሚገኝ የስምምነት ውጤት ማለት ነው፡፡ 
19.  “የባለሙያ ብይን” ማለት ግጭቶቹን ለመፍታት በሚደረግ ጥረት ውሥጥ ከሥራው ውስብስብነትና የተለየ የዕውቀት ፍላጎት በመነሳት በልዩ ክህሎት እና ዕውቀት በመታገዝ የሚቀርብ የባለሙያ ውሳኔ ነው፣
20. “የግልግል ዳኝነት ውሳኔ” ማለት አለመግባባቶችን ለመፍታት በቋሚነት በተደራጀ የግልግል ተቋም (በኢትዮጵያ ኮንስትራክሽን ባለስልጣን) ወይም በተዋዋይ ወገኖች ስምምነት በጊዜያዊነት በሚቋቋም የግልግል አካል (በኢትዮጵያ ኮንስትራክሽን ባለስልጣን የግጭት አፈታት ሥርዓቱን በግልግል እንዲመራ በተመደቡ የአማራጭ የግጭት አፈታት ባለሙያ/ዎች ወይም የግልግል ዳኞች) የሚሰጥ ውሳኔ ነው፤

21.  “የግልግል ዳኛ” ማለት በተዋዋይ ወገኖች ወይም በባለስልጣኑ ወይም በሦስተኛ ወገን የሚሰየም ገለልተኛ የሆነ የተፈጥሮ ሰው ነው፤

22. "የግልግል ዳኝነት ስምምነት" ማለት ከውል ወይም ከውል ውጭ በሆነ ሕጋዊ ግንኙነት ሊፈጠር የሚችልን ወይም የተፈጠረን አለመግባባት በሙሉ ወይም በከፊል በግልግል ዳኝነት ለመፍታት የሚፈፀም ስምምነት ነው፡፡ 
23.  “ባለሙያ” ማለት በኮንስትራክሽን እና ተያያዥ የሙያ ዘርፍች በዲግሪና ከዛ በላይ የትምህርት ደረጃ ያለው ባለሙያ ነው፡ 

24.  “አማራጭ የግጭት አፈታት  ባለሙያ” ማለት  የኮንስትራክሽን ግጭቶች በአማራጭ የግጭት አፈታት ሥርዓት ለመፍታት የሚያስችል ስልጠና ወስደው በፍትህ ሚኒስቴር እውቅና የተሰጣቸው እንዲሁም በባለሥልጣኑ ውስጥ በተለያየ የሙያ አይነትና ደረጃ ላይ ያሉ የአማራጭ የግጭት አፈታት  ስልጠና የወሰዱና የምስክር ወረቀት ያላቸውን ያካትታል፡፡ 
25.  “አማራጭ የግጭት አፈታት ዘዴ ማለት” ማለት በሌሎች ህጎች የተሰጠው ትርጓሜ እንደተጠበቀ ሆኖ አማራጭ የግጭት አፈታትን ለማሳለጥ ማስማማትን ወይም እርቅን ወይም የባለሙያ ብይን ወይም የግልግል ዳኝነትን የመጠቀም ዘዴ ነው፣

26.  “አማራጭ የግጭት አፈታት ሥርዓት” ማለት በሌሎች ህጎች የተሰጠው ትርጓሜ እንደተጠበቀ ሆኖ አማራጭ የግጭት አፈታትን ለማሳለጥ የአማራጭ የግጭት አፈታት  ዘዴን ተጠቅሞ ግጭቶችን የመፍታት ሂደት ነው፣
27.  “የበላይ ኃላፊዎች ማለት” የኢትዮጵያ ኮንስትራክሽን ባለስልጣን ዋና ዳይሬክተር እና ምክትል ዋና ዳይሬክተሮች ናቸው፡፡
28.  “የኮንስትራክሽን ፕሮጀክት” ማለት በመንግሥት፣ በግሉ ዘርፍ፣ በመንግሥትና በግሉ ዘርፍ ጥምረት የሚከናወኑ ማናቸውም የህንፃ እና የመሠረተ-ልማት ኮንስትራክሽን ፕሮጀክቶችን የምህንድስና ጥናት፣ ዕቅድ፣ ዲዛይን፣ ግዥ፣ ማማከር እና የኮንስትራክሽን ሥራዎችን ያጠቃልላል፡፡ 
29.  “ኮንስትራክሽን ሥራዎች” ማለት ከመሬት በላይ እና በታች የሚከናወኑ የምህንድስና ፊዝካል መሠረተልማትን ጨምሮ በቋሚ ንብረቶች በአገልግሎቶችና በመሳሪያዎች የሚታገዙ የጉልበት ሥራዎች ጥምር ሆኖ በህንጻ ሥራዎች፣ በመሰረተ ልማት ሥራዎች፣ በማህበራዊ አገልግሎት ተቋማት ሥራዎች፣ በሪክላሜሽን፣ በወደብ እና በሌሎች የሲቪል ኮንስትራክሽን ሥራዎችን እንደ አዲስ የማልማት፣ የማስፋፋት፣ የመገጣጠም፣ የመጠገን፣ የማሻሻል፣የማወላለቅ ወይም የማፈራረስ ተግባር ነው፡፡ 

30.  “የመንግሥት ኮንስትራክሽን ፕሮጀክቶች” ማለት በሌሎች ህጎች የተሰጠው ትርጓሜ እንደተጠበቀ ሆኖ በዚህ መመሪያ ውሥጥ በፌዴራልና በክልል መንግሥት የሚገነቡ  ማንኛውንም የህዝብ ጥቅም የሚያስከብሩ የኮንስትራክሽን ፕሮጀክቶችን በአንድነት የሚገልጽ ስያሜ ነው፣
31.  “ሶስተኛ ወገን” በማስማማት ወይም በእርቅ ወይም በባለሙያ ብይን ወይም በግልግል ዳኝነት አለመግባባቶችን ለመፍታት በሚደረግ ሂደት ውስጥ ለመሳተፍ ስልጣን የተሰጣቸው የተዋዋይ ወገኖች ተወካይ ወይም በተያዘ ጉዳይ ላይ ጥቅማቸው በተለያየ መልክ የሚነካባቸው አካላት ወይም በሂደቱ የሚጋበዝ የአማራጭ የግጭት አፈታት ባለሙያ/ዎች ማለት ነው፡፡

32.  “ጊዜያዊ የቅሬታ አጣሪ ባለሙያ ቡድን” ማለት በባለስልጣኑ የበላይ ኃላፊዎች እንደየቅሬታው አይነት ታይቶ የሚመደቡ ጊዜያዊ አጣሪ ቡድን ሲሆን በውስጡ ከሦስት እስከ አምስት የላቀ ልምድ፣ ክህሎት እና ዕውቀት ያላቸው አባላት ያሉት ነው፡፡  

33.  “ቀናት“ ማለት ተከታታይ የካላንደር ቀናት ማለት ነው፡፡

34.  ማንኛውም በወንድ ጾታ የተገለጸ የሴት ፆታንም ያጠቃልላል፡፡

3. የተፈፃሚነት ወሰን

3.1. የአማራጭ የግጭት አፈታት አሰራር መመሪያ ተለይተው በተቀመጡት ላይ ተፈጻሚ ይሆናል፡-

3.1.1. የኮንስትራክሽን ፕሮጀክቶች ላይ የሚፈጠሩ አለመግባባቶቻቸው እንዲፈታ በሚያመለክቱ በመንግስት ተቋማት እና በግል ተቋራጮች ወይም አማካሪዎች እንዲሁም በመንግሥት እና በመንግስት የልማት ድርጅት ላይ ተፈፃሚ ይሆናል፣
3.1.2. አለመግባባታቸውን እና ግጭቶቻቸውን በማስማማት ወይም በእርቅ ወይም የባለሙያ ብይን ወይም የሀገር ውስጥ የግልግል ዳኝነት  እንዲፈቱ ለባለሥልጣኑ በጽሑፍ ጥያቄያቸውን በሚያቀረቡ ወገኖች፣ 

3.1.3. በኮንስትራክሽን ግጭት አፈታት መሪ ሥራ አስፈፃሚ ስር ባሉ የአማራጭ የግጭት አፈታት ባለሙያዎች እና በተቋሙ በሚቋቋመው ጊዜያዊ የቅሬታ አጣሪ ባለሙያ ቡድን ላይ ተፈፃሚ ይሆናል፡፡

3.2. የአማራጭ የግጭት አፈታት አሰራር በዚህ መመሪያ ውስጥ ከዚህ በታች ተለይተው በተቀመጡት ላይ ተፈጻሚ አይሆንም ፡- 
3.2.1. በሕግ እንዲስማሙ፣ እንዲታረቁ፣ በባለሙያ ብይን እንዲሰጥባቸው እና በግልግል ዳኝነት እንዲታዩ ባልተፈቀደላቸው የአስተዳደር ውሎች ላይ፣
3.2.2. በአለም አቀፍ የግልግል ዳኝነት አለመግባባቶቻቸውን ለመፍታት በተስማሙ ተዋዋይ ወገኖች ላይ፣ በአዋጅ ቁጥር 1237/2013 አንቀጽ 4 ላይ የተገለፁት፣
3.2.3. ከኮንስትራክሽን አለመግባባቶች እና ግጭቶች ውጪ በሆኑ አለመግባባቶች እና ግጭቶች ላይ፣
3.2.4. ጉዳዩ የፍርድ ቤት ውሳኔ የግድ የሚያስፈልገው መሆኑን የአማራጭ የግጭት አፈታት ባለሙያው በሚያቀርበው ሪፖርት መሠረት መሪ ሥራአስፈፃሚ እና ዴስክ ኃላፊዎች ያመነባቸው ጉዳዮች ላይ፣

3.2.5. የስምምነት ውል ማቋረጥ እና የውል ማቋረጥ ውጤቶች አስቀድሞ ስምምነት የተደረሰባቸው ጉዳዮች ላይ፣

3.2.6. ጉዳያቸው በፍርድ ቤት ተይዘው ያለ ፍርድ ቤት ትዕዛዝ የሚመጡ ጉዳዮች፣

4. ዓላማ 

4.1. የዚህ መመሪያ ዓላማ የኢትዮጵያ ኮንስትራክሽን ባለስልጣን፡ በደንብ ቁ. 524/2015 አንቀፅ 5(16) የተሰጠውን ሃላፊነት ተግባራዊ ለማድረግ በኮንስትራክሽን ኢንዳስትሪው ውስጥ በሚሳተፉ ተቋራጮች፣ አማካሪዎች እና አሰሪ መ/ቤቶች መካከል የሚፈጠሩ አለመግባባቶች እና ግጭቶችን ወደ መደበኛ ፍርድ ቤት በመሄድ ከፍተኛ ጊዜ እና ወጪ ሳያባክኑ እንዲሁም የቀድሞ መልካም ግንኙነቱን ሳያበላሽ አማራጭ የግጭት አፈታት ዘዴ በመጠቀም መፍትሄ ማስገኘት ነው፡፡ 
ክፍል ሁለት
በኢትዮጵያ ኮንስትራክሽን ባለስልጣን የሚሰጡ አማራጭ የግጭት አፈታት  ዘዴዎች፤
5. የኮንስትራክሽን አማራጭ ግጭት አፈታት ዘዴዎች አተገባበር 

የኢትዮጵያ ኮንስትራክሽን ባለስልጣን ከዚህ በታች የተገለፁትን የኮንስትራክሽን አማራጭ የግጭት መፍቻ ዘዴዎች ተግባራዊ ያደርጋል፡፡ 

5.1. ማስማማት / Mediation / 

5.1.1. ማስማማት በሦስተኛ ወገን የታገዘ ድርድር /Assisted Negotiation/ ተብሎ በአጭሩ ሊገለፅ ይችላል፡፡  
5.1.2. በማስማማት ዘዴ የኢትዮጵያ ኮንስትራክሽን ባለስልጣን ግጭቱን በተዋዋዮች መካከል ወደ መግባባት ለማምጣት የማመቻቸት፤ የማስተባበር፣ የግጭቱን ጭብጥ የመገምገም እና ለማስማማት መደላደሎችን የመፍጠር እንዲሁም ምሳሌ ሊሆኑ የሚችሉ የተለያዩ ተመሳሳይ ጉዳዮችን በማንሳት የተዋዋዮችን ግንዛቤ በማሳደግ ወደ ስምምነት እንዲደርሱ  የሦስተኛ ወገንን ሚና የሚጫወት ይሆናል፡፡ 
5.1.3. በዚህ ዘዴ የማስማማት ሂደቱ በተስማሚዎች ፍላጎት የማስማማት ስምምነት ውል በመፈራረም የሚቋጭ ሲሆን የውሉም ውጤት በሁለቱ መካከል የተደረገ የስምምነት ውል ይሆናል፡፡ 
5.1.4. በዚህ ዘዴ ከስምምነት ያልደረሱ ተዋዋዮች ግጭቶቻቸው በእርቅ የአማራጭ የግጭት አፈታት  ዘዴ እንዲታይላቸው በማመልከቻ በአዲስ መልክ ሊጠይቁ ይችላሉ ወይም ወደ ሚመለከተው ፍርድ ቤት ሊወስዱት ይችላሉ፡፡
5.2. እርቅ / Conciliation / 

5.2.1. እርቅ ከማስማማት ዘዴ በላይ ሰፋ ያለ ጊዜ እና ንቁ ተሳትፎ በማድረግ ተዋዋይ ወገኖች በሚመርጡት ሶስተኛ ወገን ወይም በኢትዮጵያ ኮንስትራክሽን ባለስልጣን በሚመደቡ አስታራቂዎች አጋዥነት ከውል ወይም ከውል ውጪ በሚመነጭ ሕጋዊ ውጤት ባለው ጉዳይ ላይ በክርክር ሂደት ወይም ወደፊት ሊፈጠር የሚችልን አለመግባባት ለመፍታት የሚያከናውኑት ሂደት ነው፤ 
5.2.2. በዚህ ዘዴ የእርቁ ሂደቱ በታራቂዎች ፍላጎት የእርቅ ስምምነት ውል በመፈራረም የሚቋጭ ሲሆን የእርቁ ውሉ ስምምነት ውጤት በሁለቱ መካከል ይግባኝ ሳይኖረው እንደተሰጠ የመጨረሻ ፍርድ ተቆጥሮ በሕግ ፊት የፀና ነው፡፡ 
5.2.3. በዚህ አንቀጽ 5.2.2 ላይ የተገለፀው እንደተጠበቀ ሆኖ የእርቅ ውሳኔ ከተሰጠ በኋላ ግልፅ የሆነ በህግ ከአቅም በላይ ናቸው ተብሎ በተዘረዘሩት ምክንያቶች ያልቀረበ እውነታውን በትክክል የሚገልጽ ማስረጃ ለማቅረብ እና ጉዳዩ በድጋሚ እንዲታይለት በአንደኛው ተዋዋይ ወገን ጥያቄ ቢቀርብ እና ሌላኛው ተዋዋይ ወገን በድጋሚ እንዲታይ መስማማቱ ካረጋገጠ፣ አስታራቂዎች ቀድሞ የተሰጠው ውሳኔ ከመፈፀሙ በፊት የቀረበ ጥያቄ መሆኑን በማረጋገጥ በእርቅ የተሰጠው ውሳኔ በዲጋሚ ሊያዩት እና ሊያሻሽሉት ይችላሉ፡፡
5.2.4. ነገር ግን በዚህ ዘዴ ከስምምነት ያልደረሱ ተዋዋዮች ግጭቶቻቸው በባለሙያ ብይን የአማራጭ የግጭት አፈታት  ዘዴ እንዲታይላቸው በማመልከቻ በአዲስ መልክ ሊጠይቁ ይችላሉ ወይም ወደ ሚመለከተው ፍርድ ቤት ሊወስዱት ይችላሉ፡፡
5.3. የባለሙያ ብይን  /Expert Determination/ 
5.3.1. በባለሙያ ብይን  /Expert Determination/ ከኮንስትራክሽን ስራዎች ጋር ተያይዞ የሚነሱ ግጭቶች ከሚፈቱበት አማራጭ ዘዴዎች መካከል አንዱ ሲሆን በተለይ ከሲቪል ምህንድስና፤ ከኤሌክትሪካል ምህንድስና፤ ከውሃ ምህንድስና፤ ከመካኒካል ምህንድስና፤ ከአርክቴክቸራል ስራዎች፣ ከኮንስትራክሽን ውሎች፣ ዋጋዎች እና  የተለያዩ ተመሳሳይ የቴክኒክ ጉዳዮች ጋር በተያያዘ የሚፈጠሩ አለመግባባቶችን ለመፍታት ጥቅም ላይ የሚውል አሰራር ነው፡፡ ሂደቱ ከጉዳዩ ጋር ተዛማጅ የሆኑ ሰነዶችችን በመመርመር ከሳይንሱ፣ ከኮድና ስታንዳርዶች እንዲሁም ከህግ አኳያ በማየት ከውሳኔ ላይ የሚደረስበት ይሆናል፡፡ ይህ አሰራር የባለሙያ ብይንን ተከትሎ በሚሰጥ ውሳኔ አለመግባባቶች የሚፈቱበት ሲሆን ከሂደቱ የሚገኘው ውጤትም በሁለቱም ወገኖች ላይ ተፈፃሚነት ይኖረዋል፡፡ ነገር ግን በዚህ ዘዴ ከስምምነት ያልደረሱ ተዋዋዮች ግጭቶቻቸውን ወደ ሚመለከተው ፍርድ ቤት ሊወስዱት ይችላሉ፡፡
5.4. የግልግል ዳኝነት (Arbitration)

5.4.1. ከላይ የተገለፁት የኮንስትራክሽን አማራጭ የግጭት አፈታት ዘዴዎች እንደተጠበቁ ሆኖ በልዩ ሁኔታ በውላቸው ላይ አስቀድመው በሀገር ውስጥ የግልግል ዳኝነት አለመግባባታቸውን ለመፍታት በተስማሙ እና በተፈቀደላቸው ወገኖች ላይ የግልግል ዳኝነት ሥርዓትን በአዋጅ ቁጥር 1237/2013 በሚፈቅደው መሠረት እና በደንብ ቁጥር 524/2015 አንቀጽ 5(16) መሠረት የኢትዮጵያ ኮንስትራክሽን ባለስልጣን ይተገብራል፡፡ 
5.4.2. የግልግል ዳኝነት ስምምነት በተዋዋይ ወገኖች በሚመርጡት ገላጋይ ዳኞች ወይም በኢትዮጵያ ኮንስትራክሽን ባለስልጣን በሚመደቡ ገላጋይ ዳኞች አጋዥነት ከውል ወይም ከውል ውጭ በሆነ ሕጋዊ ግንኙነት ሊፈጠር የሚችልን ወይም የተፈጠረን አለመግባባት በሙሉ ወይም በከፊል በግልግል ዳኝነት ለመፍታት የሚፈፀም ስምምነት ነው፡፡ 
5.4.3. የግልግል ዳኝነት ውሳኔ አሰጣጥ አለመግባባትን ለመፍታት በቋሚነት በተደራጀ የግልግል ተቋም (በኢትዮጵያ ኮንስትራክሽን ባለስልጣን) ወይም በተዋዋይ ወገኖች ስምምነት በጊዜያዊነት በሚቋቋም የግልግል አካል (በኢትዮጵያ ኮንስትራክሽን ባለስልጣን የግጭት አፈታት ሥርዓቱን በግልግል እንዲመራ በተመደቡ የአማራጭ የግጭት አፈታት ባለሙያ/ዎች)  የሚሰጥ ውሣኔ ነው፣
5.4.4. በግልግል ዳኝነት ውሳኔ ላይ ይግባኝ ማለትን በተመለከተ የይግባኝ መብት በግልጽ በግልግል ዳኝነት ውል ላይ ካልተመለከተ በስተቀር በግልግል ውሳኔው ላይ ይግባኝ ማለት አይቻልም፤
5.4.5. በአዋጅ ቁጥር 1237/2013 አንቀጽ 5 መሠረት ፍርድ ቤቶች በግልግል ዳኝነት በሚታዩ ጉዳዮች ላይ ጣልቃ አይገቡም፡፡

ክፍል ሦስት
የኮንስትራክሽን አማራጭ የግጭት አፈታት ሥርዓት መርሆዎች

6. የኮንስትራክሽን አማራጭ የግጭት አፈታት ሥርዓት መርሆዎች
6.1. ተዋዋይ ወገኖች በራሳቸው እንዲወስኑ የማድረግ መርህ

6.1.1. ማንኛውም የአማራጭ የግጭት አፈታት ሥራ የሚከናወነው ባለጉዳዮቹ ለመስማማት ነፃ ፍቃዳቸውን ሲሰጡ ብቻ ነው፤
6.1.2. የአማራጭ የግጭት አፈታት ባለሙያ፣ የማስማማት ሥራውን ከመጀመሩ በፊት ባለጉዳዮቹ ስምምነቱ የሚደረገው በነፃ ፍቃዳቸው መሆኑን በጽሑፍ እንዲገልፁ ማድረግ አለበት፣

6.1.3. የአማራጭ የግጭት አፈታት ባለሙያው የአማራጭ የግጭት አፈታት  ሥርዓቶችን በመከተል እና የማስማማት ክህሎቱን በመጠቀም ባለጉዳዮቹ እንዲስማሙ የማድረግ ሥራውን ያከናውናል፣
6.1.4. የአማራጭ የግጭት አፈታት ሥራ ከመጀመሩ በፊት በጉዳዩ ላይ የመወሰን ሥልጣን በባለሙያ ብይን እና በግልግል ዳኝነት ከሚደረገው የአማራጭ የግጭት አፈታት ዘዴ ውጭ በሌሎቹ የተመረጡት የአማራጭ የግጭት አፈታት ዘዴዎች ላይ የባለጉዳዮቹ እንደሆነ እና የሚመደቡ ባለሙያዎች ለስምምነቱ ምቹ ሁኔታዎችን ከመፍጠር ውጪ የመወሰን ስልጣን የሌላቸው መሆኑን መግለጽ አለባቸው፡፡
6.1.5. ለባለሙያ ብይን እና ለግልግል ዳኝነት ከተመደበው ባለሙያ ውጪ የአማራጭ የግጭት አፈታት ባለሙያ በማንኛውም መልኩ ከባለጉዳዮቹ ፍላጎት ውጭ የራሱን ውሳኔ በመስጠት እንዲቀበሉ ማስገደድ የለበትም፡፡
6.1.6. የአማራጭ የግጭት አፈታት ባለሙያ ለተዋዋዮቹ ውሳኔ እንደሚሰጣቸው እና የተለያየ ውጤቶችን እንደሚያስገኝላቸው ዋስትና ከመስጠት መቆጠብ አለበት፡፡
6.1.7. በማስማማትና በእርቅ የተመደበው የአማራጭ የግጭት አፈታት ባለሙያው ባለጉዳዮችን በማስፈቀድ ሙያዊ አስተያየት ከመስጠት እና ለሥምምነት ሂደቱ አስፈላጊ ሀሳቦችን ገምግሞ፣ መርምሮ፣ ምክረ ሀሳብ ከመሰንዘር አይከለከልም፡፡
6.2. ገለልተኝነት እና አለማዳላት

6.2.1. የአማራጭ የግጭት አፈታት ባለሙያዎች የአማራጭ የግጭት አፈታት ሥልጣናቸውን ያለአድሎዎ ሚዛናዊ በሆነ መንገድ ይጠቀማሉ፣ እንዲሁም ማናቸውም የአማራጭ የግጭት አፈታት  ሥራቸው ሚዛናዊ መምሰሉን የማረጋገጥ ኃላፊነት አለባቸው፡፡

6.2.2. የአማራጭ የግጭት አፈታት ባለሙያዎች የማንኛውንም ተከራካሪ ወገን መብት በእኩልነትና በፍትሐዊነት ያከብራሉ፡፡

6.2.3. የአማራጭ የግጭት አፈታት ባለሙያዎች መታመናቸውን በሚሸረሽር፣ ክብራቸውን በሚቀንስ ወይም በገለልተኝነታቸው ላይ ጥያቄ የሚያስነሳ ሁኔታን ጨምሮ የአማራጭ የግጭት አፈታት ሂደቱንና የአማራጭ የግጭት አፈታት አገልግሎቱን የሚጎዳ የኢኮኖሚም ሆነ ማህበራዊ ግንኙነት ከተዋዋይ ወገኖች ጋር አይመሰርቱም ወይም አይኖራቸውም፡፡ የአማራጭ የግጭት አፈታት  ባለሙያዎች  የአማራጭ የግጭት አፈታት ተቋሙንና የአማራጭ የግጭት አፈታት  አገልግሎትን በሚጎዳ ወይም ሊጎዳ በሚችል የንግድ ሥራ ወይም ልውውጥ፣ መታመናቸውን የሚሸረሽር፣ ክብራቸውን የሚቀንስ ወይም በገለልተኝነታቸው ላይ ጥያቄ የሚያስነሳ ተግባር በግላቸው አይፈጽሙም፡፡

6.2.4. የአማራጭ የግጭት አፈታት ባለሙያዎች የጥቅም ግጭት ከሚፈጥሩ ማናቸውም ሁኔታዎችና በምክንያታዊ አስተሳሰብም የጥቅም ግጭት ከሚመስሉ ሁኔታዎች እራሳቸውን ማራቅ አለባቸው፡፡

6.2.5. የአማራጭ የግጭት አፈታት ባለሙያዎች ከቀረበው ጉዳዩ እና ከባለጉዳዮቹ ጋር የቀደመ ግንኙነት እንደሌላቸው ማረጋገጫ በጽሑፍ ማቅረብ አለባቸው፡፡
6.3. ሐቀኝነት

6.3.1. የአማራጭ የግጭት አፈታት ባለሙያዎች  የአማራጭ የግጭት አፈታት ተግባራቸውን እና ሥራቸው በሚፈልገው ደረጃና በዚህ መመሪያ ውስጥ የተዘረዘሩት የአማራጭ የግጭት አፈታት  መርሆችና የአማራጭ የግጭት አፈታት ተቋሙ በሚፈልጉት ደረጃ በተጣጣመና ጠንካራ የሞራል መርሆዎች፣ ተዓማኒነት እና ጨዋነት ያከናውናሉ፡፡ በዚህ መመሪያ ከተዘረዘሩት ባለመታመን ከሚመጡ የስነ ምግባር ጥሰቶች በተጨማሪ ማታለል፣ ሰነድን ወደ ሐሰት መቀየር፣ በሀሰት መመስከር፣ ሕገ-ወጥ ንግድ ፣ ለሞራል ተቃራኒ የሆነ ጨዋነት የጎደለው ከመልካም ሥነ ምግባር ውጭ የሆነ ተግባር በሙሉ ከሐቀኝነት በተቃራኒው በባለመታመን ውስጥ የሚጠቃለሉ ናቸው፡፡

6.4. የሕግ የበላይነት 

6.4.1. ማኝኛውም የአማራጭ የግጭት አፈታት ባለሙያ ሀገሪቱ ያወጣቻቸውን ህጎችን እና እንደ ሀገር ተቀብላ ያፀደቀቻቸውን የአለም አቀፍ ስምምነቶችን አክብሮ መሥራት ይጠበቅበታል፣ 
6.5. ቅንነት፣

6.5.1. የአማራጭ የግጭት አፈታት  ባለሙያዎች ሌሎች የአማራጭ የግጭት አፈታት  ባለሙያዎችን ፣ ተከራካሪ ወገኖችን፣ ጠበቆችን፣ በክርክር ተሳታፊ የሆኑ ሰዎችን፣ የአማራጭ የግጭት አፈታት  ድጋፍ ሰጭ ሰራተኞችን፣ እና ሌሎችን ክብራቸውን ሊጠብቁና በአክብሮት ሊይዙ ወይም በቅንነት ሊያስተናግዱ ይገባል፡፡

6.6. ሚስጥር ጠባቂነት፣ 

6.6.1. የአማራጭ የግጭት አፈታት  ባለሙያዎች፣ አንድን ጉዳይ ለመወሰን ያደረጉትን ክርክር እና በሥራቸው አጋጣሚ ያወቁትን ምስጢር ጨምሮ በአማራጭ የግጭት አፈታት  ሥራቸው ያወቋቸውን ምሥጢር የመጠበቅ ግዴታ አለባቸው፣

6.6.2. የአማራጭ የግጭት አፈታት  ባለሙያዎች በማስማማቱ ወይም በማስታረቅ ሂደት አንደኛውን ባለጉዳይ ለብቻው ባነጋገሩበት ሁኔታ ያገኘውን ማንኛውንም መረጃ ከመረጃ ሰጪው ባለጉዳይ ፈቃድ ውጭ ለሌላኛው ባለጉዳይ በቀጥታም ይሁን በተዘዋዋሪ መግለጽ የለባቸውም፤ 

6.6.3. የአማራጭ የግጭት አፈታት  ባለሙያዎች አንድን ጉዳይ በተመለከተ ከሌሎች የአማራጭ የግጭት አፈታት ባለሙያዎች ጋር ያደረጓቸውን ማናቸውም ውይይቶች፣ ክርክሮችና ምክክሮች በምስጢር የመጠበቅ ግዴታ አለባቸው፡፡

6.6.4. ለራስ ጥቅም ማዋልን ጨምሮ፣ የአማራጭ የግጭት አፈታት  ባለሙያዎች ሆን ብለው ወይም በቸልተኛነት ምስጢራዊ የሆኑ መረጃዎችን ለሌሎች አይገልጹም፡፡

6.7. ትጋት እና አቅምን ማሳደግ

6.7.1. የአማራጭ የግጭት አፈታት  ባለሙያዎች የስራ ሰዓት ማክበር አለባቸው፤ በዚህ ረገድ ለሌሎችም ምሳሌ መሆን ይገባቸዋል፡፡ የአማራጭ የግጭት አፈታት  ባለሙያዎች  አርፍደው ሲገቡ ወይም ከመደበኛው የሥራ ሰዓት በፊት ሲወጡ ወይም ከሥራ ሲቀሩ ለቅርብ ኃላፊዎቻቸው እንደ ጉዳዩ አግባብነት በማሳወቅ ወይም ፈቃድ መውሰድ አለባቸው፡፡ የአማራጭ የግጭት አፈታት  ባለሙያዎች በባለስልጣን መ/ቤቱ መዋቅር ውስጥ ባለ ሌላ ችሎት፣ ከቤት ወይም አንዳንድ የአማራጭ የግጭት አፈታት  ሥራዎችን ከሌላ ቦታ ሆነው መሥራት ሲፈልጉ ወይም በመሳሰሉት ጉዳዮች በቅድሚያ ለቅርብ ኃላፊዎቻቸው እንደጉዳዩ አግባብነት ማሳወቅ ወይም ፈቃድ ማግኘት አለባቸው፡፡ የአማራጭ የግጭት አፈታት  ባለሙያዎች ያለፈቃድ ከስራ ገበታቸው ሊቀሩ አይችሉም ወይም ድንገተኛ ጉዳይ (አደጋ) በገጠማቸው ጊዜ ስለጉዳዩ በተቻለ ፍጥነት በበቂ ምክንያት መቅረታቸውን ለቅርብ ኃላፊዎቻቸው ማሳወቅ አለባቸው፡፡

6.7.2. የአማራጭ የግጭት አፈታት  ባለሙያዎች በሥራ ላይ ሲሆኑ ለአማራጭ የግጭት አፈታት ሥራ የሚመጥኑ፣ በብዙሃኑ ዘንድ ተቀባይነት ያላቸው፣ ደረጃቸውን የጠበቁና አክብሮት የሚቸራቸው የሥራ ልብሶችን የመልበስና የግል ንጽህናቸውንም በአግባቡ የመጠበቅ ግዴታ አለባቸው፡፡

6.7.3. የአማራጭ የግጭት አፈታት ባለሙያዎች የተመደቡላቸውን እያንዳንዱን ጉዳዮች ያለመዘግየት በጥልቀት መመርመር እና በዚህ መመሪያ በሚፈለገው መስፈርትና የጊዜ ገደብ ውስጥ ውጤታማና ቀልጣፋ በሆነ ሁኔታ ውሳኔ መስጠት አለባቸው፡፡ የአማራጭ የግጭት አፈታት  ባለሙያዎች በሥራቸው አፈጻጸም ላይ ጉልህ የሆነ ቸልተኛነት ሊያሳዩ አይገባም፡፡

6.7.4. የአማራጭ የግጭት አፈታት  ባለሙያዎች በሥራ ላይ ያሉ ሕጎችና ደንቦችን ለማወቅ ፣ ክህሎቶቻቸውንና ለአማራጭ የግጭት አፈታት  ሥራቸው አፈጻጸም የሚያግዙ እንደ አማራጭ የግጭት አፈታት  ባለሙያዎች  ሊኖራቸው የሚገባውን የግል ባህሪ ለማሻሻልና ለማዳበር ሲባል የሚሰሩበት የባለሥልጣን መ/ቤት የበላይ ኃላፊዎችን የሚወስዷቸውን እርምጃዎች ጭምር ማወቅ፣ መጠበቅና እነዚህኑ ለማዳበር የሚያስችሉ ተግባሮችን ለመፈጸም ተገቢውን ጥረት ማድረግ አለባቸው፡፡ የአማራጭ የግጭት አፈታት  ባለሙያዎች የሚሰሩበት የባለሥልጣን መሥሪያ ቤት በመደበኛነት የሚያዘጋጁላቸውን ሥልጠናዎች መከታተል አለባቸው፡፡ መርሃ-ግብር የተያዘለትን ሥልጠና አለመውሰድ የሥነ ምግባር ደንብ ጥሰት እንደ መፈጸም ይቆጠራል፡፡

6.7.5. የአማራጭ የግጭት አፈታት  ባለሙያዎች በአማራጭ የግጭት አፈታት  ሥርዓት መሠረት በማስማማት፣ በእርቅ፣ በባለሙያ ብይን፣ በግልግል፣ በቴክኖሎጂ የሚታገዙ አማራጭ የግጭት አፈታት  እና በሌሎችም የአማራጭ የግጭት አፈታት አሠራር ዘዴዎች ላይ እራሳቸውን በስልጠና የማብቃት ግዴታዎች ይኖርባቸዋል፣

6.8. የውይይት አመራር ስነ -ስርዓት

6.8.1. የአማራጭ የግጭት አፈታት ባለሙያዎች ክርክር በሚመሩበት ወቅት የውይይቱን ሥርዓት የማስጠበቅ፣ በአማራጭ የግጭት አፈታት ዘዴ ሥራ አመራር ተቀባይነት ያላቸውን ተግባሮች መፈጸም፣ ንቁ ሆኖ ጉዳዮችን መከታተል፣ ትዕግስተኛ፣ አክብሮት የሚቸራቸውና ሌሎችን የሚያከብሩ፣ ትሕትና የተላበሱ ባለጉዳዮችን እና ሌሎች የአማራጭ የግጭት አፈታት ሂደቱን የሚከታተሉ የህብረተሰብ ክፍሎችን የሚያከብሩ፣ በቅንነትና በትሕትና የሚያስተናግዱ መሆን ያለባቸው ሲሆን ሌሎችም ይኸንኑ ሁኔታ እንዲከተሉ ማድረግ አለባቸው፣

6.9. ተጠያቂነት 

6.9.1. በዚህ መመሪያ ላይ የተገለፁ የአማራጭ የግጭት አፈታት ሥርዓት መርሆችን ጥሶ መገኘት እንደ ከባድ እና ቀላል የሥነ-ምግባር ግድፈት ተቆጥሮ በዲስፕሊን ስነ-ስርዓት እና በህግ ተጠያቂነትን ያስከትላል፣

ክፍል አራት
መሠረታዊ የአማራጭ የግጭት አፈታት ሥርዓት ድንጋጌዎች

7.  በአማራጭ የግጭት አፈታት ግጭቶች እንዲፈቱ ጥያቄ ስለማቅረብ
7.1. በአማራጭ የግጭት አፈታት አሰራር አለመግባባቶችን ለመፍታት ቅድመ ስምምነት ያደረጉ አካላት የጋራ ጥያቄያቸውን ለባለሥልጣኑ በጽሁፍ በማቅረብ ሂደቱ ሊጀምር ይችላል፡፡ ባለሥልጣኑ ጥያቄው እንደደረሰው ሁለቱም ወገኖች በአማራጭ የግጭት አፈታት  ስምምነት ፎርም ሞልተው እንዲፈርሙ ማድረግ አለበት፡፡

7.2. ከተዋዋይ ወገኖች አንዱ ለባለስልጣኑ የሚያቀርበውን ጥያቄ ባለስልጣኑ የጥያቄውን ማስታወቂያ ለሌላኛው ወገን እንዲደርስ ያደርጋል፡፡ ባለሥልጣኑ ሂደቱ ከመጀመሩ በፊት ተጠሪው በሚያቀርበው የፅሁፍ ማሳወቂያ ጥያቄው ፍቃደኝነት ማግኘቱን ማረጋገጥ አለበት፡፡

7.3. በማስማማት ወይም በእርቅ ወይም በባለሙያ ብይን ለመስማማት የመረጡ ተዋዋይ ወገኖች ውስጥ ተጠሪው ማስታወቂያ በደረሰው በ 7 ቀናት ውስጥ ምላሽ ለአመልካች ወይም ለባለስልጣኑ ካልሰጠ፣ አመልካች በድጋሚ ጉዳዩ በአማራጭ የግጭት አፈታት ሥርዓት እንዲታይለት ጥያቄውን በጽሁፍ ለባለስልጣኑ የማቅረብ መብት አለው፡፡
7.4. በማስማማት ወይም በእርቅ ወይም በባለሙያ ብይን ለመስማማት የመረጡ ተዋዋይ ወገኖች ውስጥ ተጠሪው በድጋሚ ማስታወቂያ በደረሰው በ 7 ቀናት ውስጥ ምላሽ ለአመልካች ወይም ለባለስልጣኑ ካልሰጠ፣ ባለስልጣኑ የአመልካችን ጥያቄን ውድቅ በማድረግ ሂደቱን በሌላ የፍትህ ሥርዓት እንዲጀመር ጥያቄን ላቀረበው አመልካች በጽሑፍ ማሳወቅ አለበት፡፡

7.5. ባለሥልጣኑ የሁለቱን ተዋዋይ ወገኖች ስምምነት ካረጋገጠ በኋላ ሂደቱ የሚጀመርበትን ቀን በመወሰን ለሁለቱም ወገኖች በጽሑፍ ማሳወቅ ይኖርበታል፡፡

7.6. የግልግል ዳኝነት አማራጭ የግጭት አፈታት ዘዴን ከመረጡ ተዋዋይ ወገኖች ውስጥ  አመልካች (ከሳሽ) በሆነው ወገን የግልግል ዳኝነት ጥያቄው የቀረበበት ቀን የግልግል ዳኝነት የተጀመረበት ቀን ተብሎ ይቆጠራል፣ 

7.7.  የግልግል ዳኝነት አማራጭ የግጭት አፈታት ዘዴን ከመረጡ ተዋዋይ ወገኖች ውስጥ  ተጠሪው (ተከሳሹ) በ30 ቀናት ውስጥ መልስ ካልሰጠ ጥያቄ አቅራቢው ለፍ/ቤት ማቅረብ ይችላል፡፡ 

7.8. የግልግል ጉባኤው ከተቋቋመ በኋላ ክስና ማስረጃው በስምምነታቸው በተወሰነው መሰረት፣ በግልግል ጉባኤው ደንብ መሰረት ወይም ገላጋይ ደኞች በወሰኑት ጊዜ ውስጥ መቅረብ አለበት፤

7.9. መልስ የሚቀርበው ተዋዋይ ወገኖች በወሰኑት ወይም ግልግል ጉባኤው በወሰኑት ቀን ውስጥ ነው፤ የተወሰነ ቀን ከሌለ በደረሰው በ60 ቀናት ውስጥ፤ 

7.10. የቃል ክርክር ጉባኤው በሚሰጠው ቀጠሮ መሰረት ይከናወናል፤በቂ ጊዜ መሰጠት አለበት፤

7.11. አመልካች (ከሳሽ) በአዋጅ ቁጥር 1237/2013 አንቀጽ 33 በተወሰነው መሰረት ክሱን ካላቀረበ ጉባኤው መዝገቡን ይዘጋዋል፤

8.  የአማራጭ የግጭት አፈታት  ዘዴ አወሳሰን እና አመራረጥ 

8.1. የኢትዮጵያ ኮንስትራክሽን ባለስልጣን በአማራጭ የግጭት መፍቻ ዘዴ አለመግባባትን ለመፍታት በተዋዋይ ወገኖች ተመርጠው የሚቀርቡ የአማራጭ የግጭት አፈታት  ዘዴዎችን ከስምምነት ሰነዶች፤ ከህጋዊ ብቃት፣ ከተዋዋይ ወገኖች ፈቃደኝነት፣ እንዲሁም የህግ የበላይነትን ከማስጠበቅ አንፃር ይመረምራል፣ 
8.2. በኮንስትራክሽን ፕሮጀክቶች ውስጥ የሚፈጠሩ አለመግባባቶችን በአማራጭ የሙግት መፍቻ ዘዴዎች ለመጨረስ የፈለጉ ወገኖች በተፈራረሙት የውለታ ሰነድ ውስጥ አለመግባባቶች ስለሚፈቱበት ጉዳይ አለመጠቀሱ ተዋዋዮቹ በአማራጭ የሙግት መፍቻ ዘዴ አለመግባባቶችን ለመፍታት የሚያደርጉትን ጥረት የሚከለክል አይሆንም፡፡ ነገር ግን አለመግባባቶች ከተከሰቱ በኃላ በሚያደርጉት የፅሁፍ ስምምነት መሰረት ጉዳያቸው በኢትዮጵያ ኮንስትራክሽን ባለስልጣን በተዘረጋው አማራጭ የግጭት አፈታት ስርአት ይታያል፡፡ 

8.3. ተዋዋይ ወገኖች በአማራጭ የግጭት መፍቻ ዘዴዎች አለመግባባታቸውን ለመፍታት አንዱን መርጠው ማቅረብ ይችላሉ፣ በመረጡት ዘዴ መስማማት ካልቻሉ ባለስልጣኑ ተስማሚውን የአማራጭ የግጭት አፈታት ዘዴ መርጦ ያቀርባል፣
8.4. የኢትዮጵያ ኮንስትራክሽን ባለስልጣን የጉዳዩን ውስብስብነት፣ ገንዘቡን መጠን፣ ጉዳዩ ሊወስድ የሚችለውን ጊዜ፣ የህግ የበላይነትን ከማስጠበቅ አንፃር ፣ በግራ ቀኝ ያለውን ግንኙነት ከማስቀጠል አንፃር ወገኖቹ ጉዳዩን በውላቸው መሰረት እንዳይፈቱ ያደረገውን መሰረታዊ ምክንያት በመለየት አማራጭ የግጭት አፈታት ዘዴዎችን መርጦ ያቀርባል፡፡ 

9.  አማራጭ የግጭት አፈታት ሥርዓት ስለሚካሄድበት ቦታ

9.1. የኮንስትራክሽን አማራጭ የግጭት አፈታት ሥርዓት የሚካሄድበትን ቦታ በኢትዮጵያ የኮንስትራክሽን ባለሥልጣን ዋና መ/ቤት በሚገኝበት ቦታ ሆኖ በተለያዩ አሳማኝ ምክንያቶች ተከራካሪ ወገኖች በጋራ ተስማምተው በሚያቀርቡት ጥያቄ መሠረት ባለሥልጣኑ ሲፈቅድ በሌሎች አማራጭ ቦታዎች ይከናወናል፡፡ 

10.  የአማራጭ ግጭት አፈታት ሥርዓት የሚከናወንበት ቋንቋ  

10.1. ቋንቋ የኢትዮጵያ ፌዴራላዊ ዴሞክራሲያዊ ሪፐብሊክ መንግሥት ሥራ ቋንቋ ይሆናል፡፡

11.  የአማራጭ ግጭት አፈታት የአገልግሎት ክፍያዎችን በተመለከተ

11.1. ለወደፊት የክፍያ ደንብ ተዘጋጅቶ እስኪወሰን አገልግሎቱ በባለስልጣኑ በነፃ ይሰጣል፡፡ 
12.  በአማራጭ የግጭት አፈታት ሥርዓት የጉዳይ መግለጫ አቀራረብ

12.1. የአማራጭ የግጭት አፈታት ሥርዓት ለመጀመር ከተወሰነው ቀን ሰባት ቀናት በፊት፣ የአማራጭ የግጭት አፈታት  ባለሙያው፤ ተዋዋይ ወገኖች ስለ ስምምነቱ ጉዳይ አጠቃላይ ሁኔታ እና የውይይቱን ፍሬ ነገር በፅሁፍ እንዲያሳውቁ ይጠይቃል፡፡
12.2. ተዋዋይ ወገኖች በአስታራቂው ወይም በግልግል ዳኛ ሲጠየቁ የክርክሩን አጭር ማጠቃለያ እውነታውን የሚገልጽ እና አግባብነት ያለው እንዲሁም የሚመለከተውን ህግ በመግለጽ ከሌሎች ደጋፊ ሰነዶች ጋር አያይዘው ማቅረብ ይኖርባቸዋል፡፡

12.3. ለሂደቱ የተመደበው የአማራጭ የግጭት አፈታት  ባለሙያ፤ አስፈላጊ ነው ብሎ ሲያምን፡ በእርቅ፣ በባለሙያ ብይን እና በግልግል ዳኝነት የአማራጭ የግጭት አፈታት ሥርዓት ወቅት ተጨማሪ ሰነዶችን እና/ወይም መረጃ ተዋዋይ ወገኖች እንዲያቀርቡለት ይጠይቃል፡፡
13.  በአማራጭ የግጭት አፈታት ሥርዓት የባለጉዳዮች መቅረብና የሶስተኛ ወገን መኖር 

13.1. በአማራጭ የግጭት አፈታት ሥርዓት ተሳታፊ የሚሆኑት ተዋዋይ ወገኖች እራሳቸው ናቸው፤

13.2. ተዋዋይ ወገኖች ከጠበቃቸው ጋር በመሆን ሂደቱን ሊካፈሉ ይችላሉ፤ ሆኖም ጠበቃው በስምምነቱ ሂደት የሚኖረው ሚና የተገደበና ንግግር ሊያደርግ የሚችለው በአማራጭ የግጭት አፈታት ሥርዓት ማጠቃለያ ላይ የአማራጭ የግጭት አፈታት ባለሙያ/ዎች ሲፈቅዱለት ብቻ ነው፡፡
13.3. አንደኛው ወገን በሂደቱ ወቅት ለምክክር ዓላማ ሶስተኛ ወገን እንዲሳተፍ ፍላጎት ካለው፣ አስቀድሞ በሚቀርብ የፅሁፍ ጥያቄ መሰረት ተዋዋይ ወገኖችና ሦስተኛ ወገኖች ተስማምተው ሲቀርቡ በስምምነት ሂደቱ ይሳተፋሉ፡፡
13.4. ከተዋዋይ ወገኖች ውጪ ይህ ስምምነት ጥቅሜን ይነካብኛል ወይም ይጎዳብኛል ወይም ሌላ ተጠያቂነት ያስከትልብኛል የሚል ሶስተኛ ወገን አስቀድሞ በሚቀርብ የፅሁፍ ጥያቄ እና ማስረጃ መሰረት የኢትዮጵያ ኮንስትራክሽን ባለስልጣን አማራጭ የግጭት አፈታት የሥራ ክፍል ጥያቄውን ከተለያየ እሳቤዎች አንፃር መርምሮ ሲያምን በስምምነት ሂደቱ ይሳተፋሉ፡፡

13.5. በዚህ አንቀፅ ንዑስ አንቀፅ 13.1 ስር የተጠቀሰው እንደተጠበቀ ሆኖ አሳማኝ ምክንያት ሲኖር ተዋዋይ ወገኖች አስቀድመው በሚያቀርቡት የፅሁፍ ጥያቄ መሰረት በህጋዊ ተወካይ አማካይነት የአማራጭ የግጭት አፈታት ሥርዓቱን ያከናውናሉ፡፡  

13.6. በዚህ አንቀፅ ንዑስ አንቀፅ (13.1 እና 13.5) ስር የተጠቀሰው እንደተጠበቀ ሆኖ ባለሥልጣኑ ወይም የአማራጭ የግጭት አፈታት ባለሙያው ወደ አማራጭ የግጭት አፈታት ሥርዓት ከመግባቱ በፊት አለመግባባቱን በአማራጭ የግጭት አፈታት ዘዴዎች ለመፍታት እንዲችል ከወካይ አካል የቀረበው ተወካይ ያቀረበውን ልዩ የውክልና ሥልጣን ወሰንን ማረጋገጥ አለበት፡፡

13.7. በግልግል ዳኝነቱ መሳተፍ እየተገባው ሳይሳተፍ በመቅረቱ በግልግል ውሳኔው መብቱ የተነካ ተዋዋይ ወገን ወይም ሦስተኛ ወገን ውሳኔውን በመቃወም ጉዳዩን ለማየት ስልጣን ላለው ፍ/ቤት የመቃወም አቤቱታ ማቅረብ ይችላል፤ (ውሳኔውን ባወቀ በ60 ቀናት ውስጥ)

13.8. በግልግል ዳኝነቱ  ተዋዋይ ወገኖች ለኃላፊነታቸው ሦስተኛ ወገን እንዲጠየቅላቸው ወይም ካሣ እንዲከፈላቸው በማሰብ ሦስተኛ ወገኖች በሂደቱ እንዲገቡ ለጉባዔው ማለትም በኢትዮጵያ ኮንስትራክሽን ባለስልጣን የግጭት አፈታት ሥርዓቱን በግልግል እንዲመራ/ሩ ለተመደቡ የአማራጭ የግጭት አፈታት ባለሙያ/ዎች ወይም የግልግል ዳኞች ማመልከት ይችላሉ፡፡

14. የአማራጭ የግጭት አፈታት ሥርዓት ሚስጥራዊነት 

14.1. ተዋዋይ ወገኖቹ ካልተስማሙ በስተቀር በአማራጭ የግጭት አፈታት ሥርዓት ወቅት የተገለጹ መረጃዎች በሙሉ፤ ሚስጥራዊነታቸው ሊጠበቅ ይገባል፡፡

14.2. ይፋ መሆኑ በሕግ ካልተጠየቀ በስተቀር ወይም የስምምነቱን ውጤት ለማስፈጸም ካልሆነ በስተቀረ የአማራጭ የግጭት አፈታት ባለሙያዎችና ተዋዋይ ወገኖቹን ጨምሮ፤ ማንኛውም የአንደኛው ወገን ተወካይ፤ በሂደቱ ውስጥ የተካፈለ ባለሙያ ወይም ኤክስፐርት በአማራጭ የግጭት አፈታት ሥርዓት ምክንያት ያወቀውን ማንኛውንም መረጃ ይፋ ሊያደርግ አይችልም፡፡

14.3. በተለየ ሁኔታ በሕግ ካልተጠየቀ በስተቀር፣ የአማራጭ የግጭት አፈታት  ባለሙያዎች በተመሳሳይ ጉዳይ ላይ በፍርድ ቤትም ሆነ ወይም በሌላ የሙግት አፈታት ሂደት ላይ በተዋዋይ ወገኖች መካከል በሚደረግ የክርክር ሂደት ላይ በምስክርነት ሊጠሩ አይችሉም፡፡

14.4. በተዋዋይ ወገኖቹ በሌላ መልክ ሥምምነት ካልተደረገ በቀር አለመግባባቶችን ለመፍታት በባለሙያነት የተሳተፈ ግለሰብ ከጉዳዩ ጋር በተያያዘ በተዋዋዮች ፍላጎት ካልሆነ በስተቀር በሌሎች አማራጭ የግጭት አፈታት ሂደቶች ላይ መሳተፍ አይችልም፡፡
15.  የአማራጭ የግጭት አፈታት  ባለሙያ ብዛት፣ አመራረጥ እና አመዳደብ
15.1. ተዋዋይ ወገኖች በልዩ ሁኔታ ካልተስማሙ ወይም ከጉዳዩ ውስብስብነትና ስፋት አንፃር እስከ ስድስት መቶ ሚሊዮን ብር የውል መጠን ያላቸው የኮንስትራክሽን ፕሮጀክቶች ጉዳይ ላይ ሦስት የአማራጭ የግጭት አፈታት ባለሙያዎች ይመደባሉ፣
15.2. ተዋዋይ ወገኖች በልዩ ሁኔታ ካልተስማሙ ወይም ከጉዳዩ ውስብስብነትና ስፋት አንፃር ከስድስት መቶ ሚሊዮን ብር የውል መጠን በላይ ያላቸው የኮንስትራክሽን ፕሮጀክቶች ጉዳይ ላይ ሦስት እና ከዚያ በላይ የአማራጭ የግጭት አፈታት ባለሙያዎች ይመደባሉ፣

15.3. ከተዋወይ ወገኖች በሚቀርብ በአማራጭ የግጭት አፈታት ሥርዓት ውይይት የማድረግ ጥያቄ መሰረት የኢትዮጵያ ኮንስትራክሽን ባለስልጣን ሂደቱን የሚመራ(ሩ) ወይም የሚያስተባብሩ  የአማራጭ የግጭት አፈታት  ባለሙያዎች ይሰይማል፡፡ 

15.4. በዚህ አንቀፅ ንዑስ አንቀፅ (15.1) እና (15.2) የተገለፀው እንደተጠበቀ ሆኖ ተዋዋይ ወገኖች ለባለስልጣኑ በሚያቀርቡት ጥያቄ ከእያንዳንዳቸው ወገን የሚሰየሙ ተጨማሪ የአማራጭ የግጭት አፈታት  ባለሙያዎች በሂደቱ ይሳተፋሉ፡፡
15.5. በተዋዋይ ወገኖች የሚቀርቡ የአማራጭ የግጭት አፈታት ባለሙያዎች በፍትህ ሚኒስቴር እውቅና ያላቸው መሆን አለባቸው፡፡

15.6. በዚህ አንቀፅ ንዑስ አንቀፅ (15.3) በተገለፀው ወይም በባለስልጣኑ በሚወስኔው መሰረት ሂደቱ ሦስትና ከዚያ በላይ በሆኑ የአማራጭ የግጭት አፈታት ባለሙያዎች የሚመራ ከሆነ ከመካከላቸው በኢትዮጵያ ኮንስትራክሽን ባለስልጣን ከሚመደቡት የአማራጭ የግጭት አፈታት  ባለሙያዎች አንደኛዉን በስምምነት መርጠው ሰብሳቢ ማድረግ ይችላሉ፣ ሆኖም የተመረጡት የአማራጭ የግጭት አፈታት  ባለሙያዎች በጋራ መስራት ይኖርባቸዋል፡፡

15.7. የኮንስትራክሽን አማራጭ የግጭት አፈታት ሥርዓትን በሰብሳቢነት የሚመራው ባለሙያ በምህንድስና እውቀቱ እና ክህሎቱ ከተመረጡት ውስጥ የላቀ መሆኑን እና በምህንድስና ህግ ወይም በህግ ወይም በምህንድስና የመጀመሪያ ድግሪ የትምህርት ዝግጅት እና ከዚያ በላይ መኖሩን እና ከ10 ዓመት በላይ ሥራ ልምድ መኖሩን እንዲሁም የ 80 ሰዓት አማራጭ የግጭት አፈታት ሥልጠና መውሰዱን በማረጋገጥ እና መልካም ሥነ-ምግባሩም እየታየ መመረጥና መመደብ አለበት፡፡ 
15.8. በዚህ አንቀፅ ንዑስ አንቀፅ (15.6) ከተገለፀው በተጨማሪነት ሌሎች የኮንስትራክሽን አማራጭ የግጭት አፈታት ባለሙያዎችም ለአማራጭ የግጭት አፈታት ባለሙያነት የተቀመጠውን በምህንድስና ህግ ወይም በህግ ወይም በምህንድስና የመጀመሪያ ድግሪ የትምህርት ዝግጅት ከዚያ በላይ እና 7 ዓመትና ከዚያ በላይ የሥራ ልምድ እንዲሁም የ 80 ሰዓት የአማራጭ የግጭት አፈታት ሥርዓት ስልጠና መውሰዳቸው እና መልካም ሥነምግባራቸው እየታየ መመረጥና መመደብ አለባቸው፡፡
15.9. የአማራጭ የግጭት አፈታት ሥርዓት የሚያስተባብር ባለሙያ በዚህ መመሪያ በተጠቀሱ ምክንያቶች ከሃላፊነቱ የሚነሳ ከሆነ በምትኩ ሌላ ባለሙያ ይመደባል፡፡
16. በአማራጭ የግጭት አፈታት ሥርዓት ስምምነት አልባ መግባቢያ

16.1. በማስማማት ዘዴ የተደረገ የአማራጭ የግጭት አፈታት ሥርዓት በስምምነት ካልተጠናቀቀ ባለሥልጣኑ ይህንኑ በመግለፅ ስምምነት አልባ መግባቢያ ሰነድ ለተዋዋይ ወገኖች ይሰጣል፡፡

16.2. በእርቅ ዘዴ የተደረገ የአማራጭ የግጭት አፈታት ሥርዓት በስምምነት ካልተጠናቀቀ ባለሥልጣኑ የአለመግባባቱን ጭብጥና ሌሎችን በውይይቱ የተነሱትን ዋና ዋና ነጥቦች እና የተዘጋጀውን የእርቅ ሀሳብ በመግለጽ የእርቁ ሂደት እንዳይቋረጥ ለሚፈልገው ተዋዋይ ወገን በጽሑፍ በመግለፅ የስምምነት አልባ መግባቢያ ሰነድ ለተዋዋይ ወገኖች ይሰጣል፡፡

16.3. በግልግል ዳኝነት ውሳኔ ወይም በባለሙያ ብይን ያልተስማሙ ተዋዋይ ወገኖች ወይም ሦስተኛ ወገኖች ውሳኔውን በመቃወም ወደ ፍ/ቤት መውሰድ ይችላሉ፣
17.  የአማራጭ የግጭት አፈታት ባለሙያዎችን ሥራውን ከማስተባበር ሥራ ስለማንሳት፡- 

በአማራጭ የግጭት አፈታት ሥርዓትን እንዲያስተባብር የተሰየመ ባለሙያ ከሚከተሉት ምክንያቶች በአንዱ ከአማራጭ የግጭት አፈታት ሚናው የሚነሳ ይሆናል፡፡

17.1. ስራውን በገለልተኝነት ማከናወን ሳይችል የቀረ እንደሆነ፡

17.2. ከተዋዋይ ወገኖች ከአንደኛው ጋር የጥቅም፤ የንግድ ወይም ቤተሰባዊ ግንኙነት እንዳለው ሲረጋገጥ፡፡

17.3. የአማራጭ የግጭት አፈታት ሥርዓቱን ያለአግባብ እንዲራዘም ያደረገ እንደሆነ፡

17.4. ከተዋዋይ ወገኖች ስጦታ ወይም መደለያ መቀበሉ የተረጋገጠ እንደሆነ፡

17.5. ስራውን በአግባቡ ማከናወን አለመቻሉን የሚገልፅ አሳማኝ ምክንያት ሲኖር፣ ለዚሁም ተዋዋይ ወገኖች በጋራ ወይም በተናጠል ሌላ የአማራጭ የግጭት አፈታት ባለሙያ እንዲሰየምላቸው ጥያቄያቸውን በጽሑፍ ለባለስልጣኑ ያቀረቡ እንደሆነ፡ 

18.  በአማራጭ የግጭት አፈታት ሥርዓት የተዋዋይ ወገኖች መብት እና ግዴታ

18.1. የባለሥልጣኑን የአማራጭ የግጭት አፈታት  አገልግሎት የሚጠይቅ አካል ለዚሁ ዓላማ የተዘጋጀውን የአማራጭ የግጭት አፈታት ሥርዓት ማስጀመሪያ ቅጽ መሙላት አለበት፡፡

18.2. ወደ አማራጭ የግጭት አፈታት ሥርአት የገቡ ተዋዋይ ወገኖች በባለሥልጣኑ ከሚሰየሙ አማራጭ የግጭት አፈታት  ባለሙያዎች ጋር መተባበር አለባቸው፡፡ እንዲሁም በሂደቱ ላይ የመገኘት፣ ለጥያቄዎች ምላሽ የመስጠት፣ ማስረጃዎችን እና ማብራሪያዎችን በተፈለገ ጊዜ ሁሉ የማቅረብ ግዴታ አለባቸው፡፡

18.3. በአማራጭ የግጭት አፈታት ሥርዓት መሠረት ለውይይት የሚቀመጡ ተዋዋዮች የተሰጣቸውን ሠዓት የማክበር፣ የሌላኛውን ንግግር እስኪጠናቀቅ በጥሞና የማዳመጥና ለሎችም በውይይት ወቅት የሚቀመጡ እና በጋራ የሚያወጧቸውን የውይይት ህጎች የማክበር ግዴታ አለባቸው፣

18.4. በአንድ የግልግል ዳኝነት ወይም በእርቅ ስምምነት ውስጥ በሚወድቅ አለመግባባት ላይ ለፍርድ ቤት ክስ በከሳሽ (አመልካች) ሲቀርብ እና ተከሳሹ (ተጠሪው) በመጀመሪያ ደረጃ መቃወሚያ የግልግል ዳኝነት ወይም የእርቅ ስምምነት ያላቸው በመሆኑ በዚያው አግባብ መታየት እንዳለበት ተቃውሞውን ካቀረበ ፍርድ ቤት ክሱን ውድቅ በማድረግ በግልግል ዳኝነት ወይም በእርቁ ስምምነቱ መሠረት ጉዳያቸውን እንዲጨርሱ ሊያሰናብታቸው እና የስምምነት ፈላጊውን መብት ሊያስከብር ይገባል፡፡

18.5. በዚሁ አንቀጽ 18.4 ላይ የተደነገገው እንደተጠበቀ ሆኖ ከተዋዋይ ወገን አንዱ በስምምነት ዉላቸው ላይ የግልግል ዳኝነት ወይም እርቅ ስምምነት አንቀጽ እንዳላቸው በመግለጽ በመጀመሪያ ደረጃ መቃወሚያነት ካልገለፁ ስምምነቱን ቀሪ እንደሆነ ያስቆጥራል፡፡ 

18.6. እያንዳንዱ ተዋዋይ ወገን በራሱ ተነሳሽነት ወይም ከአማራጭ የግጭት አፈታት ባለሙያው በሚቀርብለት ጥያቄ መሰረት ግጭቱን ለመፍታት የሚያስችል የስምምነት ሀሳብ ማቅረብ ይኖርበታል፣

18.7. በአማራጭ የግጭት አፈታት ሥርዓት ከባለሙያ ብይን እና ከግልግል ዳኝነት ዘዴ ውጪ የስምምነት ውሳኔዎችን የመወሰን ኃላፊነት የተዋዋይ ወገኖች መብት ነው፣

18.8. በአማራጭ የግጭት አፈታት ሥርዓት የተጀመረው ውይይት ጥቅሜን አያስከብርልኝም ብሎ የሚያስብ ተዋዋይ በአማራጭ የግጭት አፈታት ሥርዓት እየተካሄደ ያለውን ሂደት ከባለሙያ ብይን እና ከግልግል ዳኝነት ዘዴ በስተቀር የማቋረጥ መብቱ የተጠበቀ ነው፣

18.9. በአማራጭ የግጭት አፈታት ሥርዓት ላይ ቅሬታ ያለበት ተዋዋይ ቅሬታውን ለበላይ ኃላፊዎች የማቅረብ መብቱ የተጠበቀ ነው፣

18.10. በአማራጭ የግጭት አፈታት ሥርዓት የሚሳተፍ ተዋዋይ ወገን የስምምነት ሰነድ ላይ የመፈረም ስልጣን ያለው እና በተፈረመው በስምምነቱ መሠረት የመፈፀምና የማስፈፀም ግዴታ ይኖርበታል፣
18.11. በአማራጭ የግጭት አፈታት ሥርዓት ወደ ስምምነት ከተደረሰ ተዋዋይ ወገን የስምምነት ሰነድ የመውሰድ መብት አለው፣

18.12. ተዋዋይ ወገኖች ስምምነት ላይ መድረሳቸውን በፊርማ ካረጋገጡበት ቀን ጀምሮ ያለምንም መዘግየት ስምምነቱን ተግባራዊ ማድረግ ይኖርባቸዋል፡፡

19. የአማራጭ የግጭት አፈታት ሥርዓት ስለማቋረጥ

የአማራጭ የግጭት አፈታት ሥርዓት ከሚከተሉት ምክንያቶች በአንዱ ይቋረጣል

19.1. በማስማማት ወይም በእርቅ ዘዴ ላይ ከተዋዋይ ወገኖች አንዱ የአማራጭ የግጭት አፈታት ሥርዓቱን ለማቋረጥ ከፈለገ ማቋረጡን በጽሑፍ ማሳወቅ አለበት፣
19.2. በማስማማት ወይም በእርቅ ዘዴ ላይ የአማራጭ የግጭት አፈታት ባለሙያው በሚያቀርበው ርፖርት መሠረት መሪ ሥራአስፈፃሚ እና የዴስክ ኃላፊዎች ተወያይተው የሂደቱ መቀጠል አላስፈላጊ መሆኑን ካመኑበት ወይም ሂደቱን ላለመቀጠል በቂ ምክንያት ካለ ሥርዓቱ ይቋረጣል፡፡
19.3. በማስማማት ወይም በእርቅ ዘዴ ላይ የአማራጭ የግጭት አፈታት ሥርዓቱን ሂደቱን በአማራጭ የግጭት አፈታት  ዘዴዎች ውስጥ በተቀመጠው የጊዜ ገደብ ውስጥ ማጠናቀቅ ሳይቻል የቀረ እንደሆነ እና የተጨማሪ ጊዜ መጠየቂያ ያልቀረበ እንደሆነ ይቋረጣል፣

19.4. በባለሙያ ብይን የተጀመረውን የአማራጭ የግጭት አፈታት ዘዴ ከተዋዋይ ወገን አንዱ ሂደቱን ማቋረጥ ቢፈልግም በዚሁ ዘዴ ሂደቱን የጀመረ ባለሙያ/ዎች ሙያዊ፣ ቴክኒካል ምርመራዎችን፣ የቤተ ሙከራ ውጤቶችን እና ተመሳሳይ ምርመራዎችን በማደራጀት የባለሙያ ብይን የያዘ ሪፖርት ለባለስልጣኑና ለሌላኛው ወገን በጽሑፍ ይሰጣሉ፡፡

19.5. በግልግል ዳኝነት የተጀመረውን የአማራጭ የግጭት አፈታት ዘዴ ከተዋዋይ ወገን አንዱ ሂደቱን ማቋረጥ ቢፈልግም በዚሁ ዘዴ ሂደቱን የጀመረ ባለሙያ/ዎች (የግልግል ዳኞች) ምክንያቱን በመመርመር ሊቀበሉ ወይም ላይቀበሉ ይችላሉ፣ ምክንያቱን ከተቀበሉ ሂደቱ እንዲቋረጥ ይወስናሉ፡፡

19.6. በዚሁ አንቀጽ 19.5 ላይ የተገለፀው እንደተጠበቀ ሆኖ ከተዋዋይ በአንደኛው የቀረበው የይቋረጥልኝ ጥያቄ ተቀባይነት ካላገኘ የግልግል ዳኞች የግልግል ዳኝነት ሥራውን በማጠናቀቅ ውሳኔ ያስተላልፋሉ፣
19.7. የአማራጭ የግጭት አፈታት ሥርዓቱን ለማቋረጥ ተዋዋይ ወገኖች ተስማምተው የፅሁፍ መግለጫ ሲያቀርቡ ሂደቱ ይቋረጣል፣

19.8. የአማራጭ የግጭት አፈታት ሥርዓቱን መጠናቀቁን አስመልክቶ ከአማራጭ የግጭት አፈታት  ባለሙያዎች የፅሁፍ መግለጫ ሲቀርብ ሥርዓቱ ይቋረጣል፣

19.9. በሌሎች ሕጎች በግልጽ በተደነገገ በማንኛውም ሌላ ምክንያት፤

20.  የአማራጭ የግጭት አፈታት ስምምነትን ውድቅ ስለማድረግ

የኢትዮጵያ ኮንስትራክሽን ባለስልጣን ከዚህ በታች በተዘረዘሩት ምክንያቶች በተዋዋይ ወገኖች የሚደረጉ ስምምነቶችን ሊሰርዝ ይችላል፡፡

20.1. በተዋዋይ ወገኖች የተደረጉ ስምምነቶች ሀገሪቱ ያፀደቀቻቸውን የህግ ድንጋጌዎችን እና የአለም አቀፍ ሥምምነቶችን የሚፃረሩ ከሆኑ ስምምነቱ ተቀባይነት አይኖረውም፡፡

20.2. በተዋዋይ ወገኖች የተደረጉ ስምምነቶች የተመፈፀሙት የህግ ገደብ ባለባቸው ዘዴዎች መሆኑ የታመነ እንደሆነ ስምምነቱ ተቀባይነት አይኖረውም፡፡

21.  የአማራጭ የግጭት አፈታት ሥርዓትን ስለማጠናቀቅ

21.1. የአማራጭ የግጭት አፈታት  ሥርዓት በሚቻልበት ጊዜ ሁሉ በተዋዋይ ወገኖች መካከል በሚደረግ በአማራጭ የግጭት አፈታት የመፍትሄ ስምምነት ይጠናቀቃል፡፡ 

21.2. የአማራጭ የግጭት አፈታት ሥርዓት ሲጠናቀቅ የስምምነቱ ውል በኢትዮጵያ የፌዴራል የሥራ ቋንቋ በጽሑፍ በማስፈር ይጠናቀቃል፡፡ 

21.3. የአማራጭ የግጭት አፈታት ሥርዓት ማጠናቀቂያ የስምምነት ሰነድ እና የውሳኔ ሰነዶች ግልጽ እና በቀላሉ ለመረዳት በሚቻል መልክ ተብራርተው መቅረብና መያዝ አለባቸው፡፡
21.4. የተፈጠረውን አለመግባባት የማስወገድ ሂደት በአማራጭ የግጭት አፈታት  ሥርዓት የተደረሰበት የመፍትሄ ስምምነት በተዋዋይ ወገኖች መካከል በማስማማት የተደረሰ ከሆነ ውጤቱ የውል ስምምነት ይሆናል፤ ወይም በእርቅ የተደረሰ የእርቅ ስምምነት ከሆነ ይግባኝ ሳይኖረው እንደተሰጠ የመጨረሻ ፍርድ ሆኖ የሚቆጠር ይሆናል፤ እንዲሁም በባለሙያ ብይን የተደረገ ስምምነት እንደ የባለሙያ ውሳኔ ተደርጎ በፍ/ቤት በቀጥታ ተቀባይነት እንዳለው ይቆጠራል፡፡

21.5. የተፈጠረውን አለመግባባት በመፍታት ሂደት ከአማራጭ የግጭት አፈታት ሥርዓት ውስጥ በግልግል ዳኝነት ከሆነ ውጤቱ ተዋዋይ ወገኖች በግልግል ዳኝነት ስምምነታቸው በተለየ ሁኔታ ካልተስማሙ በስተቀር በግልግል ዳኝነት የተሠጠው ውሳኔ ይግባኝ እንደሌለው የመጨረሻ ውሳኔ ተቆጥሮ ሂደቱ ይጠናቀቃል፡፡
21.6. በማስማማት ወይም በእርቅ ዘዴ በተደረገ ሥርዓት ተዋዋይ ወገኖች የመፍትሄ ስምምነቱን በአማራጭ የግጭት አፈታት  ባለሙያዎች ፊት መፈረም ይኖርባቸዋል፡፡

21.7. በማስማማት ወይም በእርቅ ዘዴ በተደረገ ሥርዓት ከተዋዋይ ወገኖች በተጨማሪ በሂደቱ የተሳተፉ የአማራጭ የግጭት አፈታት  ባለሙያዎች የመፍትሄ ስምምነቱን መፈረም አለባቸው፡፡

21.8. በማስማማት ወይም በእርቅ ዘዴ በተደረገ ሥርዓት ተዋዋይ ወገኖች በስምምነቱ ውጤት ላይ ለፍርድ ቤት ሊቀርብ የሚችል ምንም ቅሬታ እንደሌላቸው በስምምነት ውስጥ ሊገልፁ ይችላሉ፡፡

21.9. የአማራጭ የግጭት አፈታት ባለሙያ ስምምነት ሰነዱን በማረጋገጥ ቅጂውን ለእያንዳንዱ ተዋዋይ ወገን መስጠት ይኖርበታል፡፡ 

21.10. ሂደቱ ሲጠናቀቅ ባለሥልጣኑ የመፍትሄ ስምምነቱን መዝግቦ ማስቀመጥ አለበት፡፡
22.  በአማራጭ የግጭት አፈታት ባለሙያ(ዎች) ላይ ቅሬታ ስለማቅረብ 

22.1. በአማራጭ የግጭት አፈታት  ባለሙያ(ዎች) ላይ ቅሬታ ያለው ማንኛውም ወገን የስምምነት ሂደቱ ከመጀመሩ በፊት ወይም ሂደቱ ተጀምሮ ከመቋጨቱ በፊት የቅሬታውን ሀሳብ በመግለጽ የጽሑፍ ማሳወቂያ ለባለስልጣኑ እና ለሌላኛው ወገን ማቅረብ ይኖርበታል፡፡ 

22.2. በዚህ አንቀፅ ንዑስ አንቀፅ (22.1) በተገለፀው የጊዜ ገደብ ውስጥ ቅሬታ ያልቀረበ እንደሆነ የአማራጭ የግጭት አፈታት ባለሙያ (ዎች) ዕውቀት፣ የስምምነት አካሄድ፣ የአማራጭ የግጭት አፈታት  ዲስፒሊን አተገባበር በተዋዋይ ወገኖች መካከል ተቀባይነት እንዳገኘ ሊቆጠር ይችላል ።
22.3. አንድ ተዋዋይ ወገን ራሱ በመረጠው የአማራጭ የግጭት አፈታትባለሙያ ወይም በምርጫው ሂደት በተሳተፈበት የአማራጭ የግጭት አፈታት ባለሙያ ላይ ተቃውሞ ማቅረብ የሚችለው የአማራጭ የግጭት አፈታት ባለሙያው ከተመረጠ በኋላ በሚያውቀው ምክንያት ብቻ ነው፡፡
22.4. ባለስልጣኑ የቀረቡ የቅሬታ አቤቱታዎችን የሚያጣራ ከሦስት እስከ አምስት አባላት ያሉት ጊዜያዊ የቅሬታ አጣሪ ባለሙያ ቡድን የሚያቋቁም ሲሆን ቅሬታውን ለመመርመር የሚሰየመው ቡድን የሚሰጠው ውሳኔ በአብላጫ ድምፅ ላይ የተመሰረተ ይሆናል፡፡

22.5. ከስራቸው ውስብስብ ባህሪ የተነሳ የተለየ ምርምራ ከሚፈልጉ ኮንስትራክሽን ሥራዎች ውጭ በአማራጭ የግጭት አፈታት ባለሙያ(ዎች) ላይ በስምምነት አካሄድ ላይ ማለትም ሂደቱ ተጀምሮ ከመቋጨቱ በፊት ከተለያዩ የዲስፒሊን ጉድለቶች ጋር ተያይዞ ለሚቀርቡ ማናቸውም ቅሬታዎች የባለስልጣኑ ጊዜያዊ የቅሬታ አጣሪ ባለሙያ ቡድን ቅሬታው በፅሁፍ በደረሰው ባሉት 28 ቀናት ውስጥ ምላሽ መስጠት ይኖርበታል፡፡

22.6. ባለስልጣኑ የሥምምነት ሂደቱ ከመጀመሩ በፊት ለሚቀርቡ ማናቸውም ቅሬታዎች የባለስልጣኑ ጊዜያዊ የቅሬታ አጣሪ ባለሙያ ቡድን ሳይጠበቅ የአማራጭ የግጭት አፈታት  መሪ ሥራ አስፈጻሚ፤ ቅሬታው በፅሁፍ ከደረሰበት ጊዜ በኋላ ባሉት 3 ቀናት ውስጥ ጉዳዩን አጣርቶ ምላሽ በመስጠት ሂደቱ የሚጀመርበትን ሁኔታ ማመቻቸት ይኖርበታል፤
22.7. በዚህ አንቀፅ ንዑስ አንቀፅ (22.5) ስር በተገለፀው መሰረት ቅሬታው የቀረበው የተለየ ምርመራ በሚያስፈልጋቸው ውስብስብ የኮንስትራክሽን ስራዎች የአማራጭ የግጭት አፈታት ባለሙያዎች አተገባበር ላይ ከሆነ ጉዳዩን ለማጣራት የተመደበው ጊዜያዊ የቅሬታ አጣሪ ባለሙያ ቡድን ይሄንኑ ለባለስልጣኑ እና ለተዋዋይ ወገኖች በማሳወቅ ምላሽ የሚሰጥበትን የጊዜ ገደብ በቅድሚያ ማሳወቅ ይኖርበታል፡፡

22.8. ማንኛውም ወገን በአማራጭ የግጭት አፈታት ባለሙያ(ዎች) ላይ አለመስማማቱን የሚገልጽ የጽሑፍ ማሳወቂያ አቅርቦ በዚህ አንቀፅ ንዑስ አንቀፅ (22.5 እና 22.6) በተቀመጠው የጊዜ ገደብ ውስጥ ምላሽ የማያገኝ ከሆነ አለመግባባቱን ለመፍታት በአማራጭ የግጭት አፈታት ዘዴ የጀመረውን ሂደት በማቋረጥ ወደ መደበኛ ፍርድ ቤት ሊወስደው ይችላል።
23.  የአማራጭ የግጭት አፈታት ስምምነት ውጤትና አፈፃፀም
23.1. ማንኛውም ወገን በአማራጭ የግጭት አፈታት ስምምነት መሠረት እንዲፈፀሙ የተስማሙባቸውን ጉዳዮች በስምምነቱ መሠረት በሚጠበቅበት ጊዜ ገደብ ውስጥ መፈፀም ይጠበቅባቸዋል፡፡ ይህን ማድረግ ካልቻለ ይህንን ተከትሎ ሁለቱ ወገኖች ቢስማሙም ባይስማሙም መብቱ የተነካበት ሌላኛው ወገን ይህንን ጉዳይ ለማንኛውም አግባብነት ላለው ፍርድ ቤት ማቅረብ ይችላል።
23.2. በአማራጭ የግጭት አፈታት ሥርዓት በማስማማት የተደረሰበት ስምምነት በተዋዋይ ወገኖች መካከል እንደተደረገ የውል ሥምምነት ተቆጥሮ በተስማሚዎች ላይ አስገዳጅነት ይኖረዋል፣ አፈፃፀሙንም ጉዳዩን መመልከት የሚችሉ በማንኛውም ደረጃ ላይ ያሉ ፍርድ ቤቶች የሚያከናውኑት ይሆናል፡፡
23.3. በአማራጭ የግጭት አፈታት ሥርዓት በእርቅ የተደረሰበት ስምምነት ጉዳይ በተዋዋይ ወገኖች መካከል ይግባኝ ሳይኖረው የመጨረሻ ሆኖ እንደተፈረደ ፍርድ ይሆናል፤ አፈፃፀሙንም ጉዳዩን መመልከት የሚችሉ በማንኛውም ደረጃ ላይ ያሉ ፍርድ ቤቶች የሚያከናውኑት ይሆናል፡፡

23.4. በአማራጭ የግጭት አፈታት ሥርዓት በኢትዮጵያም ሆነ በውጭ ሀገር የተሰጠ የግልግል ዳኝነት ውሳኔ አስገዳጅ እንደሆነ ተቆጥሮ ጉዳዩ በፍርድ ቤት ቢታይ ኖሮ ፍርዱን ሊያስፈፅም ለሚችለው ፍርድ ቤት በማቅረብ በፍትሐብሔር ሥነ-ሥርዓት ሕግ መሠረት የፍርድ ውሳኔ በሚፈፀምበት አኳኋን ይፈጸማል፡፡

23.5. በአማራጭ የግጭት አፈታት ሥርዓት መሠረት አለመግባባቶቻቸውን ለመፍታት በስምምነት የጀመሩ ተዋዋዮች የስምምነት ሂደቱ በመስማማት ወይም ባለመስማማት ሳይጠናቀቅ አንደኛው ወገን ሂደቱን ማቋረጡን በጽሑፍ ሳያሳውቅ ወደ ሌላ ፍትህ አካል መሄድ አይቻልም፣ 
23.6. በአማራጭ የግጭት አፈታት ሥርዓት መሠረት በስምምነት ወደ አፈፃፀም የገቡትን ተዋዋዮች የሥምምነት አፈፃፀማቸውን ባለስልጣኑ የሚከታተለው ይሆናል፡፡
ክፍል አምስት
ማስማማት
24.  የማስማማት ጥያቄን የማቅረቢያ እና ማጠናቀቂያ ጊዜ

24.1. ተዋዋዮች አለመግባባትን ወይም ውዝግብን በሰላማዊ መንገድ ለመፍታት በውለታቸው ላይ ባስቀመጡት ጊዜ ውስጥ መፍታት ካልቻሉ አንደኛው ወገን በደንብ ቁጥር 524/2015 አንቀጽ 5(16) መሠረት ጉዳዩን ወደ አ.ኮ.ባ አማራጭ የግጭት አፈታት ሥርዓት ሊያቀርበው ይችላል፡፡

24.2. ተዋዋይ ወገኖች በጋራ ወይም በተናጠል ላለመግባባት መንስኤ የሆነ ማንኛውንም ቅሬታ በእራሳቸው መፍታት ካልቻሉ በማንኛውም ጊዜ አቤቱታቸውን ለኢትዮጵያ ኮንስትራክሽን ባለስልጣን  በፅሁፍ ማቅረብ ይኖርባቸዋል፡፡ 

24.3. የማስማማት ሂደት ውይይቱ ከተጀመረበት ቀን ጀምሮ ባሉት 30 ቀናት ውስጥ መጠናቀቅ ይኖርበታል፡፡ ሆኖም ግን ከጉዳዩ ውስብስብነት ወይም የቴክኒክ ጥልቀት ጋር ተያይዞ ተዋዋይ ወገኖች በሚያቀርቡት ጥያቄ መሰረት የኢትዮጵያ ኮንስትራክሽን ባለስልጣን ተጨማሪ 30 ቀናቶችን ሊፈቅድ ይችላል፡፡

25.  የማስማማት ስምምነት የሚመራበት ሂደት
25.1. ተዋዋዮቹ አለመግባባቶችን በማስማማት ወይም በሌሎች በባለስልጣኑ በተመረጡ አማራጭ የግጭት መፍቻ ዘዴዎች ለመፍታት አስቀድመው በውለታቸው ላይ መስማማታቸውን ወይም ግጭቶች ከተፈጠሩ በኃላ ተከራካሪዎች በሚያደርጉት የፅሁፍ ስምምነት መሰረት በቀጥታ ለባለስልጣኑ ማቅረባቸውን ማረጋገጥ፣ 

25.2. በስምምነት የቀረበውን የማስማማት ፈላጊዎችን ጥያቄ መቀበልን በኢትዮጵያ ኮንስትራክሽን ባለስልጣን በተዘጋጀው የማስማማት ጥያቄ ፎርም እንዲሞሉ ማድረግ መመዝገብ፣ 

25.3. ተመዝግቦ እንደቀረበው ግጭቱ ሁኔታ ልምድ ያለውና ተመጣጣኝ አስማሚ ባለሙያ መምረጥና መመደብ፣

25.4. ተዋዋይ ወገኖችን ከተመደበው አስማሚ ጋር በመገናኘት አስፈላጊውን ሰነድና የግጭት መነሻ የሆኑ መረጃዎንና ማስረጃዎችን ለማቅረብ የ 7 ቀን ቀጠሮ መስጠት፣

25.5. ተዋዋዮቹ የሚያቀርቡትን የሰነድና ሌሎችን መረጃዎች ለመመርመርና ማስታወሻ ለማዘጋጀት የ 7 ቀን ቀጠሮ መስጠት፣

25.6. ማስማማቱን ማስጀመር በዚህ ውስጥ እራስን ማስተዋወቅ፣ የውይይት አካሄድ ህጎችን ማውጣት፣

25.7. ለእያንዳንዱ ተዋዋይ የ40 ደቂቃ ንግግር ጊዜ ዕድል መሥጠት፣ የጋራ የሆኑ ሀሳቦችን እና የተፈጠሩት ግጭቶች የሚፈቱበትን አማራጭ ሀሳቦችን እንዲያቀርቡ እድል መስጠት፣

25.8. የሚቀርቡ አማራጭ ሀሳቦች ላይ አስማሚዎች ከህግ፣ከውል እንዲሁም ከኮድና ስታንዳርድ አንፃር በማስማማት ድጋፍ መስጠት፣
25.9. የጋራ ሀሳብና አማራጭ የግጭቱ መፍቻ ተብለው በቀረቡት ሀሳቦች ላይ ተዋዋዮቹ እንዲወያዩ ማድረግ እና መስማማታቸውን ማረጋገጥ፣
25.10. የተስማሙባቸውን የውሳኔ ሀሳቦችን በመያዝ ረቂቅ የውል ስምምነት ማዘጋጀትና በስምምነት ውሉ ላይ እንዲወያዩና እንዲያረጋግጡ ማድረግ፣

25.11. በተስማሙትና ባረጋገጡት የውል ስምምነት መሠረት የመጨረሻ የውል ስምምነት ማዘጋጀትና ማስፈረም፣

25.12. በስተመጨረሻም የማስማማት ሂደቱን መቋጨትና ፋይሉን መዝግቦ መረጃውን በመረጃ ቋት ማስቀመጥ፣

25.13. ግጭቱ በስምምነት የማይቋጭ ከሆነ በተከራካሪ ወገኖች ፍቃደኝነት መሰረት በእርቅ ዘዴ አለመግባባቶችን ለመፍታት የሚደረገው ጥረት ይቀጥላል፡፡ ተከራካሪ ወገኖች ከላይ በቀረበው አማራጭ ሀሳብ የማይስማሙ ከሆነ ጉዳዩ እንደ አማራጭ ወደ መደበኛው ፍርድ ቤት በመውሰድ ሙግቱን መቀጠል ይችላሉ፡፡
ክፍል ስድስት
እርቅ
26.  የእርቅ ጥያቄን የማቅረቢያ እና ማጠናቀቂያ ጊዜ

26.1. የእርቅ ሂደት ማጠናቀቂያ ጊዜን አስመልክቶ ባለስልጣኑ ተዋዋይ ወገኖች ክርክራቸውን ለመጨረስ በውል ውስጥ ያስቀመጡትን የጊዜ ገደብ ከግምት ውስጥ ማስገባት ይኖርበታል፡፡

26.2. ተዋዋዮች አለመግባባትን ወይም ውዝግብን በሰላማዊ መንገድ ለመፍታት በውለታቸው ላይ ባስቀመጡት ጊዜ ውስጥ መፍታት ካልቻሉ አንደኛው ወገን በደንብ ቁጥር 524/2015 አንቀጽ 5(16) መሠረት ጉዳዩ ወደ ባለስልጣኑ አማራጭ የግጭት አፈታት ሥርዓት ሊያቀርበው ይችላል፡፡

26.3. ተዋዋይ ወገኖች በጋራ ወይም በተናጠል ላለመግባባት መንስኤ የሆነ ማንኛውንም ቅሬታ በእራሳቸው መፍታት ካልቻሉ በማንኛውም ጊዜ አቤቱታቸውን ለኢትዮጵያ ኮንስትራክሽን ባለስልጣን በፅሁፍ ማቅረብ ይኖርባቸዋል፡፡

26.4. የእርቅ ሂደቱ ከተጀመረበት ቀን ጀምሮ ባሉት 56 ቀናት ውስጥ መጠናቀቅ ይኖርበታል፡፡ ሆኖም ግን ከጉዳዩ ውስብስብነት ወይም የቴክኒክ ጥልቀት ጋር ተያይዞ ተዋዋይ ወገኖች በሚያቀርቡት ጥያቄ መሰረት የኢትዮጵያ ኮንስትራክሽን ባለስልጣን ተጨማሪ 30 ቀናቶችን ሊፈቅድ ይችላል፡፡

26.5. ከላይ የተገለጹት ድንጋጌዎች እንደተጠበቁ ሆነው፤ የኮንስትራክሽን ክርክርን በተመለከተ በሌሎች አግባብነት ባላቸው ደንቦች የተደነገጉ የጊዜ ገደቦችን አይነካም፡፡

27.  በእርቅ የሚደረግ ስምምነት የሚመራበት ሂደት
27.1. ይህ አሰራር ተግባራዊ ሊደረግ የሚችለው ተዋዋይ ወገኖቹ ዕርቅን በመጠቀም ክርክራቸውን ለመፍታት የሚሞክሩ መሆኑን መግለጽ ይኖርባቸዋል፡፡ በስምምነት ውላቸው ውስጥ አማራጭ የግጭት መፍቻ ዘዴዎችን የተመለከቱ ድንጋጌዎች የተጠቀሱ እንደሆነ፣ ከስምምነታቸው በሚመነጭ አስቻይ ሁኔታ የእርቅ ሂደት ሊጀምር ይችላል፡፡

27.2. አስታራቂዎች አለመግባባቶችን በእርቅ ወይም በሌሎች አማራጭ የግጭት መፍቻ ዘዴዎች ለመፍታት አስቀድመው በውለታቸው ላይ መስማማታቸውን ወይም ግጭቶች ከተፈጠሩ በኃላ ተዋዋዮች በሚያደርጉት የፅሁፍ ስምምነት መሰረት በቀጥታ ለባለስልጣኑ ማቅረባቸውን ማረጋገጥ፣ 

27.3. ተዋዋይ ወገኞች የእርቅ ሂደቱ ከመጀመሩ በፊት ወይም ሂደቱ ከተጀመረ በኋላ የእርቅ ስምምነቱን መሠረት በማድረግ ጊዜያዊ የመጠባበቂያ እርምጃ ትዕዛዝ እንዲሰጥ ለፍርድ ቤት ማመልከት ይችላሉ፤ይህንን ማድረግ ተዋዋይ ወገኖች የእርቅ ስምምነቱን እንደተቃረኑት፣ ፍርድ ቤቶችም ጣልቃ ገብነት እንደፈፀሙ አይቆጠርም፡፡

27.4. በፍ/ቤት ትዕዛዝ ወይም በፍላጎት ወይም በውል አስገዳጅነት የቀረበ የዕርቅ ፈላጊዎችን ጥያቄ መቀበልን እና በባለስልጣኑ በተዘጋጀው የዕርቅ ጥያቄ ፎርም እንዲሞሉ በማድረግ መመዝገብ፣ 

27.5. በፍ/ቤት ትዕዛዝ ወይም በፍላጎት ወይም በውል አስገዳጅነት ተመዝግቦ እንደቀረበው ግጭቱ ሁኔታ ልምድ ያለውና ተመጣጣኝ አስታራቂ ባለሙያ በአዋጅ ቁጥር 1237/2013 አንቀፅ 57(1) መሠረት መምረጥና መመደብ፣ 

27.6. በአንደኛው ታራቂ ወገን በግል የቀረበ ጥያቄ በሌላኛው ታራቂ ወገን ተቀባይነት ማግኘቱን ማረጋገጥ፣

27.7. እርቅ ጠያቂ ወገኖችን ከተመደበው አስታራቂ ጋር በመገናኘት አስፈላጊውን ሰነድና የግጭት መነሻ የሆኑ መረጃዎችንና ማስረጃዎችን ለማቅረብ የ 7 ቀን ቀጠሮ መስጠት፣

27.8. ታራቂ ወገኖች የሚያቀርቡትን የሰነድና ሌሎችን መረጃዎች ለመመርመርና ማስታወሻ ለማዘጋጀት የ 7 ቀን ቀጠሮ መስጠት፣

27.9. አስታራቂ ባለሙያዎች ከህግ፣ከውል እንዲሁም ከኮድና ስታንዳርድ አንፃር በታራቂ ወገን የቀረበውን ሰነድ በመመርመር የእርቁን ዋና ጭብጥ ሀሳብና ፍሬ ነገር  በፅሁፍ ያቀርባሉ፡ እንዲሁም ለእርቁ የሚረዱ ተጨማሪ መረጃዎችን ከእያንዳንዱ ታራቂ በተጨማሪነት መጠየቅ፣ የሚቀርቡ ማስረጃዎችን መመርመር፣

27.10. የምርመራ ሥራወን በማጠናቀቅ የእርቁን ስብሰባ ማስጀመር በዚህ ውስጥ እራስን ማስተዋመቅ፣ የስብሰባው/የውይይት አካሄድ ህጎችን ማውጣት፣ በሰነድ ምርመራ የተዘጋጀውን የእርቅ ጭብጥና ፍሬ ሀሳብ ማቅረብ፣ 

27.11. ለእያንዳንዱ ታራቂ የእርቁን ሀሳብ በመመልከት ሀሳብ እንዲያቀርቡ  ዕድል መሥጠት፣ የጋራ የሆኑ ሀሳቦችን እና የተፈጠሩት ግጭቶች የሚፈቱበትን ተጨማሪ አማራጭ ሀሳቦችን ኢንዲያቀርቡ እድል መስጠት፣

27.12. በተጨማሪነት የሚቀርቡ አማራጭ ሀሳቦች ላይ አስታራቂ ባለሙያዎች ከህግ፣ከውል እንዲሁም ከኮድና ስታንዳርድ አንፃር በማስማማት ድጋፍ መስጠት፣ 

27.13. በአጠቃላይ በአስታራቂዎችና በተዋዋዮች አማራጭ የግጭቱ መፍቻ ተብለው በቀረቡት ሀሳቦች ላይ ታራቂዎች የእርቅ ጉባኤ በማዘጋጀት እንዲወያዩ ማድረግ እና መስማማታቸውን ማረጋገጥ፣

27.14. የተስማሙባቸውን የውሳኔ ሀሳቦችን በመያዝ ረቂቅ የውል ስምምነት ሰነድ በጽሑፍ ማዘጋጀትና በስምምነት ውሉ ላይ እንዲወያዩና እንዲያረጋግጡ ማድረግ፣

27.15. በተስማሙትና ባረጋገጡት የውል ስምምነት መሠረት የመጨረሻ የውል ስምምነት ማዘጋጀትና ማስፈረም፣ እና ሰነዱን ለሚመለከታቸው አካላት ማድረስ፣

27.16. በታራቂዎች ተፈርሞ የጸደቀውን ውል ከፍርድ ቤት የመጣ የእርቅ ትዕዛዝ ከሆነ ወደ መጣበት ፍርድ ቤት መላክና እንደአስፈላጊነቱ እንዲፀድቅ ማድረግ፣ 

27.17. በስተመጨረሻም የእርቅ ሂደቱን መቋጨትና ፋይሉን መዝግቦ መረጃውን በመረጃ ቋት ማስቀመጥ፣

27.18. ግጭቱ በእርቅ የማይቋጭ ከሆነ ወደ መደበኛው ፍርድ ቤት በመውሰድ ሙግቱን መቀጠል ይችላሉ፣
ክፍል ሰባት
በባለሙያ ብይን የሚደረግ ስምምነት

28.  በባለሙያ ብይን ጥያቄን የማቅረቢያ እና ማጠናቀቂያ ጊዜ

28.1. ተዋዋዮች አለመግባባትን ወይም ውዝግብን በሰላማዊ መንገድ ለመፍታት በውለታቸው ላይ ባስቀመጡት ጊዜ ውስጥ መፍታት ካልቻሉ አንደኛው ወገን በደንብ ቁጥር 524/2015 አንቀጽ 5(16) መሠረት ጉዳዩ ወደ ባለስልጣኑ አማራጭ የግጭት አፈታት ሥርዓት ሊያቀርበው ይችላል፡፡

28.2. ተዋዋይ ወገኖች በጋራ ወይም በተናጠል ላለመግባባት መንስኤ የሆነ ማንኛውንም ቅሬታ በእራሳቸው መፍታት ካልቻሉበት በማንኛውም ጊዜ አቤቱታቸውን ለኢትዮጵያ ኮንስትራክሽን ባለስልጣን በፅሁፍ ማቅረብ ይኖርባቸዋል፡፡

28.3. የባለሙያ ብይን  ሂደቱ  ከተጀመረበት ቀን ጀምሮ ባሉት 30 ቀናት ውስጥ መጠናቀቅ ይኖርበታል፡፡ ሆኖም ግን ከጉዳዩ ውስብስብነት ወይም የቴክኒክ ጥልቀት ጋር ተያይዞ ተዋዋይ ወገኖች በሚያቀርቡት ጥያቄ መሰረት የኢትዮጵያ ኮንስትራክሽን ባለስልጣን ተጨማሪ 30 ቀናቶችን ሊፈቅድ ይችላል፡፡  
29.  በባለሙያ ብይን ስምምነት ስለሚከናወንበት ሂደት 

29.1. በባለሙያ ብይን የሚሰጡ ውሳኔዎች በፍርድ ቤት ተቀባይነት ያላቸውና በተዋዋይ ወገኖች ፍላጎት ላይ የተመሰረተ የባለሙያ ውሳኔ መሆኑን መግለጽ፣

29.2. ተዋዋይ ወገኖች በጋራ ወይም ከተዋዋይ ወገኖች አንደኛው በመካከላቸው የተፈጠረን አለመግባባት በመጥቀስ ለባለስልጣኑ የቀረበውን የጽሁፍ ማመልከቻ መቀበል፣ 

29.3. የአማራጭ የግጭት አፈታት ባለሙያ አለመግባባቱን በባለሙያ ብይን ዘዴ ለመፍታት መመደቡን ማረጋገጥ፣

29.4. ለጉዳዩ የተመደበው ባለሙያ የተፈጠረውን አለመግባባት አስመልክቶ ከተከራካሪ ወገኖች ተጨማሪ መረጃዎችን ያሰባስባል፡፡ 

29.5. ተዋዋይ ወገኖች ለክርክሩ ይጠቅሙኛል የሚሉትን ማስረጃዎች እና ዶክመንቶች በማቅረብ በክርክሩ ሂደት ውስጥ ተሳታፊ እንዲሆኑ ማድረግ፣
29.6. ከተለያዩ ምንጮች ያሰባሰባቸውን ማስረጃዎች እና ሰነዶች በመከለስ እና በመፈተሸ ሂደቱን ለማገዝ የሚያስችል ምርመራ ማድረግ፡ አስፈላጊ ሆኖ ሲገኝ የናሙና ፍተሻ በቤተሙከራዎች በማከናወን፣ የሳይት ምልከታና ግምገማ በማድረግ፣ እንዲሁም ሌሎች ተመሳሳይ ሥራዎች የተከናወኑበትን የሥራ ሁኔታ በማነፃፀር አጋዥ ማስረጃዎችን በማሰባሰብ፤ ከነዚህ በመነሳት ለግጭቱ መንስኤ የሆኑ ቴክኒካዊ ጉዳዮችን የመለየት ስራ ያከናውናል፡፡ 

29.7. በተለየው የቴክኒክ ግኝት ላይ ሙያዊ ትንታኔ በመስራት አስተያየት እና የማጠቃለያ ሃሳቡን በፅሁፍ ያቀርባል፡፡

29.8. በቀረበው ሰነድ ላይ ተዋዋይ ወገኖችን በማወያየት ብይን ይሰጣል፣ 

29.9. በቀረበው የባለሙያ ብይን መሰረት ተዋዋይ ወገኖች የተስማሙባቸውን ሀሳቦች እና ሌሎችንም ከግጭቱ ጋር መታየትና መታሰብ ያለባቸውን ሁኔታዎች ከግንዛቤ ውስጥ በማስገባት የመጨረሻ የባለሙያው ብይንና እና ውሳኔ ያስተላልፋል፣ በዚህ ብይን ያልተስማማ ወገን ይግባኝ በመጠየቅ ወደ ሚመለከተው ደረጃ ፍርድ ቤት ጉዳዩን ማቅረብ ይችላል፡፡
ክፍል ስምንት

የግልግል ዳኝነት የሚደረግ ስምምነት
30. የግልግል ዳኝነት ጥያቄን የማቅረቢያ እና ማጠናቀቂያ ጊዜ

30.1. የግልግል ዳኝነት ሂደት ማጠናቀቂያ ጊዜን አስመልክቶ ባለስልጣኑ ተዋዋይ ወገኖች ክርክራቸውን ለመጨረስ በውል ውስጥ ያስቀመጡትን የጊዜ ገደብ ከግምት ውስጥ ማስገባት ይኖርበታል፡፡
30.2. ተዋዋዮች አለመግባባትን ወይም አለመግባባቱን በሰላማዊ መንገድ ለመፍታት በውለታቸው ላይ ባስቀመጡት ጊዜ ውስጥ መፍታት ካልቻሉ አንደኛው ወገን በደንብ ቁጥር 524/2015 አንቀጽ 5(16) መሠረት ጉዳዩ ወደ ባለስልጣኑ አማራጭ የግጭት አፈታት ሥርዓት ሊያቀርበው ይችላል፡፡

30.3. ተዋዋይ ወገኖች በጋራ ወይም በተናጠል ለአለመግባባት መንስኤ የሆነ ማንኛውንም ቅሬታ በእራሳቸው መፍታት ካልቻሉ በማንኛውም ጊዜ አቤቱታቸውን ለኢትዮጵያ ኮንስትራክሽን ባለስልጣን በፅሁፍ ማቅረብ ይኖርባቸዋል፡፡
30.4. ተዋዋይ ወገኖች በሌላ ሁኔታ ካልተስማሙ በስተቀር የግልግል ዳኝነት ሂደቱ የተጀመረበት ቀን ተብሎ የሚታሰበው ከሳሽ ክርክሩን ለግልግል ዳኝነት ለመምራት እንደወሰነ የሚገለፅ ጥያቄ ለተከሳሽ ከደረሰበት ቀን ጀምሮ ነው፤ የግልግል ዳኝነት ጥያቄው በጽሁፍ ሆኖ የተዋዋይ ወገኖችን ሥም፣ ለግልግል ዳኝነት ምክንያት የሆነውን አለመግባባት እና መነሻ የሆነውን የግልግል ስምምነት አንቀጽ የሚያጣቅስ መሆን አለበት፡፡ 
30.5. ስለ ግልግል ዳኝነት ሂደት መጀመርና ማሳወቅ በአዋጅ ቁጥር 1237/2013 አንቀጽ 31 መሰረት ይፈፀማል፡፡

30.6. የግልግል ዳኝነት ሂደቱ ከተጀመረበት ቀን ጀምሮ ባሉት 90 ቀናት ውስጥ መጠናቀቅ ይኖርበታል፡፡ ሆኖም ግን ከጉዳዩ ውስብስብነት ወይም የቴክኒክ ጥልቀት ጋር ተያይዞ ተዋዋይ ወገኖች በሚያቀርቡት ጥያቄ መሰረት የኢትዮጵያ ኮንስትራክሽን ባለስልጣን ተጨማሪ 30 ቀናቶችን ሊፈቅድ ይችላል፡፡

30.7. ከላይ የተገለጹት ድንጋጌዎች እንደተጠበቁ ሆነው፤ የኮንስትራክሽን ክርክርን በተመለከተ በሌሎች አግባብነት ባላቸው ደንቦች የተደነገጉ የጊዜ ገደቦች ይከበራሉ፡፡

31. በግልግል ዳኝነት የሚደረግ ስምምነት የሚመራበት ሂደት

31.1. ይህ አሰራር ተግባራዊ ሊደረግ የሚችለው ተዋዋይ ወገኖቹ የግልግል ዳኝነት በመጠቀም ክርክራቸውን ለመፍታት የተስማሙ እና በህግ የተፈቀደላቸው መሆኑን መግለጽ ይኖርባቸዋል፡፡ በስምምነት ውላቸው ውስጥ አማራጭ የግጭት መፍቻ ዘዴዎችን የተመለከቱ ድንጋጌዎች የተጠቀሱ እንደሆነ፣ ከስምምነታቸው በሚመነጭ አስቻይ ሁኔታ የግልግል ዳኝነት ሂደት ይጀምራል፡፡
31.2. የግልግል ዳኞች አለመግባባቶችን በግልግል ዳኝነት ወይም በሌሎች አማራጭ የግጭት መፍቻ ዘዴዎች ለመፍታት አስቀድመው በውለታቸው ላይ መስማማታቸውን ወይም ግጭቶች ከተፈጠሩ በኃላ በግልግል ዳኝነት የመስማማት የህግ ድጋፍ ካላቸው ተዋዋዮች በሚያደርጉት የፅሁፍ ስምምነት መሰረት በቀጥታ ለባለስልጣኑ ማቅረባቸውን ማረጋገጥ አለባቸው፣ 

31.3. በፍ/ቤት ትዕዛዝ ወይም በፍላጎት ወይም በውል አስገዳጅነት የቀረበ የግልግል ዳኝነት ፈላጊዎችን ጥያቄ መቀበልን እና በባለስልጣኑ በተዘጋጀው የግልግል ዳኝነት ጥያቄ ፎርም እንዲሞሉ በማድረግ መመዝገብ አለባቸው፡፡ 

31.4. በፍ/ቤት ትዕዛዝ ወይም በፍላጎት ወይም በውል አስገዳጅነት ተመዝግቦ እንደቀረበው ግጭቱ ሁኔታ ልምድ ያለውና ተመጣጣኝ የግልግል ዳኛ በአዋጅ ቁጥር 1237/2013 አንቀፅ 12 መሠረት መምረጥና መመደብ አለበት፡፡ 

31.5. ተዋዋይ ወገኖች  የግልግል ዳኛ በባለሥልጣኑ የተዘጋጀውን የአማራጭ የግጭት አፈታት ባለሙያዎች ዝርዝር መረጃ የያዘ ሮስተር በማየት እንዲመርጡ ባለስልጣኑ እድል መስጠት፣ ካልሆነ በየራሳቸው አስፈላጊውን መስፈርት የሚያሟሉ የግልግል ዳኞች መርጠው እና ተስማምተው እንዲቀርቡ ማድረግ አለበት፡፡ 

31.6. ተዋዋይ ወገኞች የግልግል ዳኝነት ሂደቱ ከመጀመሩ በፊት ወይም ሂደቱ ከተጀመረ በኋላ የግልግል ዳኝነት ስምምነቱን መሠረት በማድረግ ጊዜያዊ የመጠባበቂያ እርምጃ ትዕዛዝ እንዲሰጥ ለፍርድ ቤት ማመልከት ይችላሉ፤ይህንን ማድረግ ተዋዋይ ወገኖች የግልግል ዳኝነት ስምምነቱን እንደተቃረኑት፣ፍርድ ቤቶችም ጣልቃ ገብነት እንደፈፀሙ አይቆጠርም፡፡
31.7. በአዋጅ ቁጥር 1237/2013 አንቀጽ 14-17 መሠረት ተዋዋይ ወገኖች የግልግል ዳኞች ላይ በተለያየ መልክ ተቋውሞ በማንሳት፣ የተቋውሞ ስምምነት ማድረግ እና ሥራውን በትክክል ማከናወን ያልቻለውን የግልግል ዳኛ ከሥራው ማስነሳት እና ተተኪ ዳኛ ማሰየም ይችላሉ፡፡
31.8. የኢትዮጵያ ኮንስትራክሽን ባለስልጣን እንደ አማራጭ የግጭት ማዕከል ሆኖ የሚያገለግል ሲሆን በውሥጡ ኮንስትራክሽን ግጭት አፈታት ሥርዓቱን በግልግል ዳኝነት እንዲመሩ የተመደቡ የአማራጭ የግጭት አፈታት ባለሙያ/ዎች ጉባኤ ይሆናሉ፣
31.9. በአዋጅ ቁጥር 1237/2013 አንቀጽ 19 መሠረት ጉባኤው ሥልጣኑን በመጠቀም ውሳኔዎችን የሚሰጥ ይሆናል፣

31.10. በአዋጅ ቁጥር 1237/2013 አንቀጽ 20 እና 24 መሠረት ጉባኤው ጊዜያዊ የመጠበቂያ እርምጃ ትዕዛዞችን የተለያዩ እሳበዎችን ከግንዛቤ በማስገባት እና የቅድመ ጥንቃቄ ትዕዛዞችን በማከል፣ የጊዜያዊ የመጠበቂያ ትዕዛዞችን በመስጠት እና በማሻሻል፣ ለተዋዋይ ወገኖች ማሳወቅ ግደታ አለበት፡፡
31.11. በአዋጅ ቁጥር 1237/2013 አንቀጽ 25 እና 27 መሠረት ጊዜያዊ የመጠበቂያ እርምጃ በፍርድ ቤቶች ተቀባይነትን ሊያገኝ ወይም ላያገኝ እንደሚችል መግለጽ አስፈላጊ ነው፤ ነገር ግን የግልግል ዳኝነት መቀመጫው በየትኛውም ቦታ ያደረገ የግልግል ዳኝነት ከግምት ሳይገባ ተዋዋይ ወገኖች የጊዜያዊ መጠበቂያ እርምጃ ትዕዛዝ እንዲሰጥላቸው ፍርድ ቤትን ሊጠይቁ እንደሚችሉ ማሳወቅ ይጠበቃል፡፡
31.12.  በአዋጅ ቁጥር 1237/2013 አንቀጽ 33-35 የክስ ማመልከቻና የመከላከያ መልስ አቀራረብ፣የቃልና የጽሑፍ ክርክሮች አቀራረብ እንዲሁም የተከራካሪ ወገን መቅረትና ያለውን ውጤት በተመለከተ በዚህ ይህ መመሪያ በቀጥታ በቅደም ተከተል ያስከብራል

31.13.  በአዋጅ ቁጥር 1237/2013 አንቀጽ 36 መሠረት የግልግል ጉባኤው የግልግል ሥራው ተጨማሪ መረጃና ማስረጃ እንዲሁም የተለየ ምርመራ ካስፈለገ ባለሙያ በመመደብ የባለሙያ አስተያየት እነዲቀርብ ማድረግ መብት አለው፡፡
31.14. በአዋጅ ቁጥር 1237/2013 አንቀጽ 36 መሠረት የግልግል ጉባኤው ማስረጃ ለመቀበል በሚቸገርበት ጊዜ ፍርድ ቤቶችን ድጋፍ በመጠየቅ በፍርድ በቶች በኩል ማስረጃ መቀበል መብት አለው፡፡
31.15.  በግልግል ዳኝነት የተደረጉ ውይይቶች እና ውሳኔዎች በሙሉ በፅሑፍ መሆን አለባቸው እንዲሁም ስህተት ሲገኝ ማስተካከያ ተደርጎ መቅረብና በእያንዳንዱ ገጽ ላይ በግልግል ጉባኤው ውስጥ ያሉ የግልግል ዳኞች ማህተምና ፊርማ ማድረግ ይኖባቸዋል፡፡ 

31.16. በግልግል ዳኝነት ላይ መቃወም፣ይግባኝ መጠየቅ እንዲሁም ውሳኔው እንድሻር ተዋዋይ ወገኖች ለመጠየቅ በአዋጅ ቁጥር 1237/2013 ከአንቀጽ 48- 50 የተቀመጠውን ድንጋጌ መከተል ይኖርባቸዋል፡
31.17. በግልግል ዳኝነት የተሰጠን ውሳኔ ስለማስፈፀም፣ እንዳይፈፀም ስለመቃወም ወይም በውጪ ሀገር የተሰጠን ውሳኔ ዕውቅና ስለማሰጠት ስለማስፈፀም፣ ተዋዋይ ወገኖች በአዋጅ ቁጥር 1237/2013 ከአንቀጽ 51- 53 የተቀመጠውን ድንጋጌ መከተል ይኖርባቸዋል፡

32. የግልግል ዳኝነት የሥራ ፍሰት 
32.1. የውል ሰነዶችን መገምገም 

ተዋዋይ ወገኖች በውላቸው ላይ የግልግል ዳኝነት ስምምነት ማድረጋቸውንና በስምምነቱም መሠረት የግልግል ዳይኝነቱ ላይ የሚደረጉ የተለዩ ሂደቶች እና መስፈርቶች ማስቀመጥ አለማስቀመጣቸውን መገምገም፣

32.2. የግልግል ዳኝነት ሂደት ማስጀመር

ከተዋዋይ ወገኖች አንደኛው የግልግል ዳኝነት እንዲጀምር ያቀረበውን የጽሑፍ ማስረጃ መቀበልና ለሌላኛው ወገን መድረሱን በማረጋገጥ ማመልከቻው የግልግል መነሻ የሆነውን ጥልቅ መረጃ መያዙንና የግልግል ዳኝነት መፈለጉን ማረጋገጥ፣
32.3. የግልግል ዳኛ መምረጥ

የሚመረጡ የግልግል ዳኞች በኮንስትራክሽን አለመግባባት አፈታት ላይ ልምድ ያላቸው መሆኑንና የአማራጭ ግጭት አፈታት መርሆችን የተላበሱ መሆኑን በማጤን መሆን አለበት፡፡ እንዲሁም ተዋዋይ ወገኖች በተመረጡ ዳኞች እና በጉባኤው ላይ መስማማታቸውን ማረጋገጥ አስፈላጊ ነው፣

32.4. የግልግል ዳኝነት ማስደመጥ ወይማ ማሰማት

ተዋዋይ ወገኖች ለግልግል ዳኝነቱ ያላቸውን ማስረጃና መረጃ በማቅረብ፣ ምስክሮችን በማስደመጥ፣ እንዲሁም ክርክሮችን በማድረግ እና መስቀለኛ ጥያቄዎችን በማቅረብ፣  የየራሳቸውን አሳማኝ ማስረጃ ማቅረብ የሚችሉበት ሁኔታ ማመቻቸት ይጠበቃል፣
32.5. የግልግል ዳኝነት ውሳኔ ስለመስጠት
ከግልግል ዳኝነት ማስደመጥ ወይም መሰማት በኋላ የግልግል ጉባኤው ውሳኔውን በጽሑፍ ማሳወቅ አለበት ይህም በተዋዋይ ወገኖች ላይ አስገዳጅ ውሳኔ ይሆናል፣ አፈፃፀሙንም ፍርድ ቤቶች ሊያስፈጽሙት ይችላሉ፤

32.6. የግልግል ዳኝነት ውሳኔ ስለመፈፀም
በግልግል ዳኝነት ውሳኔ መሠረት ተዋዋይ ወገኖች የተሰጠውን የግልግል ጉባኤ ዝርዝር ውሳኔ መሠረት የመፈፀም ግዴታ ይኖርባቸዋል ካልሆነ ጉዳዩ በፍርድ ቤቶች ይፈፀማል፡፡
32.7.  ክትትል
የግልግል ዳኝነቱ ቢጠናቀቅም ተዋዋይ ወገኖች በግልግል ዳኝነቱ ውሳኔ መሠረት መፈፀሙን ክትትል ማድረግ ግዴታቸው ነው፡፡

ክፍል ዘጠኝ
የዲስፕሊን ሥነ-ሥርዓትና ቅጣት

33. የዲስፕሊን ሥነ ሥርዓት

33.1. ማንኛውም ባለጉዳይ በአማራጭ የግጭት አፈታት ባለሙያ ላይ የዲስፕሊን ክስ አቤቱታ በሥራ ክፍሉ በኩል ለጊዜያዊ ቅሬታ አጣሪ ባለሙያ ቡድን ሊያቀርብ ይችላል፣

33.2. የአማራጭ የግጭት አፈታት የሥራ ክፍል የዲስፕሊን ክስ አቤቱታውን ከማስረጃ ጋር ለጊዜያዊ ቅሬታ አጣሪ ባለሙያ ቡድን ያቀርባል፣

33.3. ቡድኑ የቀረበለትን አቤቱታ መርምሮ በ 28 ቀናት ውስጥ ውሳኔ ይሰጣል፣

33.4. በአማራጭ የግጭት አፈታት ባለሙያው ላይ የቀረበው የድስፕሊን ክስ አቤቱታ በመመርመር ሂደት ክስ የቀረበበት የአማራጭ የግጭት አፈታት ባለሙያ መልስ እንዲሰጥና እንዲያስረዳ ሊጠየቅ ይችላል፣

33.5. የቀረበው ክስ ተገቢ ሆኖ ከተገኘ ቡድኑ በድምፅ ብልጫ የቅጣት የውሳኔ ሃሳቡን ያስተላልፋል፣ 
33.6. በተላለፈው ውሳኔ ሀሳብ መሠረት የበላይ ኃላፊዎች የቅጣት ውሳኔውን ይወስናሉ፣ 

33.6.1. አማራጭ የግጭት አፈታትን በተመለከተ ከባድ የሥነ-ምግባር ግድፈት
ሀ. በአማራጭ የግጭት አፈታት ዘዴ በሚታዩ ጉዳዮች በአማራጭ የግጭት አፈታት  ባለሙያዎች ሥራ ምክንያት የታወቁ ፍሬ ነገሮችን ወይም መረጃዎችን ምስጢራዊነት መግለጽና በዚህም ምክንያት በተቋሙ በሚታዩት ጉዳዮች ላይ ወይም በማንኛውም ሰው ላይ ጉዳት የሚያደርሱ ሲሆን፣
           ለ. ከማናቸውም ባለሥልጣኖች፣ተሿሚዎች ወይም ባለሙያዎች የተሻለ መስተንግዶ ለማግኘት  በማሰብ የአማራጭ የግጭት አፈታት  ሥልጣንን አላግባብ መጠቀም፤ የአማራጭ የግጭት አፈታት  ባለሙያዎች ታማኝነትና ሐቀኛነት በእጅጉ የሚጎዳ ወንጀል ፈጽሞ መገኘት፣ መደለያ መቀበል እና በአማላጅ መስራት ወይም የመተናኮል፣ በሥልጣን አላግባብ መገልገል፣ ታማኝነትን ማጓደል፣ በማጭበርበር፣ በማታለል ወይም የተሳሰተ መረጃ የመስጠት ድርጊት መፈጸም፤ ወይም፣
              ሐ. ብዙ የአማራጭ የግጭት አፈታት ባለሙያዎች በሚያወያዩት ጉዳይ ለአንድ ስምምነት ትክክለኛነት ሁሉም የአማራጭ የግጭት አፈታት  ባለሙያዎች ኃላፊነት የሚወስዱ ቢሆንም በተለይ መዝገብ መርምሮ ለቀሩት የአማራጭ የግጭት አፈታት  ባለሙያዎች ውይይት ውጤቱን እንዲገልጽ ሃላፊነት የወሰደ የአማራጭ የግጭት አፈታት  ባለሙያዎች ከተመደበለት ጉዳይ ላይ ከሰፈሩት ፍሬ ነገሮች እና/ወይም አግባብነት ካለው ሕግ ውጭ በጉዳዩ አወሳሰን ላይ ያልተገባ ውጤት ሊያስከትል የሚችል በፍሬ ነገርና በሕግ የማይደገፍ የተሳሳተ መረጃ መስጠት፡:
33.6.2. አማራጭ የግጭት አፈታትን በተመለከተ ቀላል የሥነምግባር ግድፈት
ሀ. በሌላ የአማራጭ የግጭት አፈታት ባለሙያ ፣ የአማራጭ የግጭት አፈታት  መሪ ሥራ አስፈጻሚ ፣ ወይም ዴስክ ላይ ተገቢ ያልሆነ ተጽዕኖ ለማሳደር መሞከር፣ በቀጠሮ ቀን ከአቅም በላይ በሆነ ምክንያት እንደሆነ ሳያሳውቁ  ማርፈድ ወይም መቅረት፣
ለ. በተቋሙ የበላይ ኃላፊዎች በሕግ የተሰጠውን ሥልጣን መሰረት በማድረግ በተደጋጋሚ ለሚያቀርባቸው ጥያቄዎች ምላሽ አለመሥጠት ወይም ችላ ማለት፣ በትህትና ባለጉዳይ ያለማስተናገድ፣ የአማራጭ የግጭት አፈታት ን ሥርዓት ያለማክብር፣
ሐ. ከተቋሙ የበላይ ኃላፊዎች ተገቢውን ፈቃድ ሳያገኙ የተቋሙን አማራጭ የግጭት አፈታት  የሚመለከቱ ማናቸውንም ነገሮች በተመለከተ ለመገናኛ ብዙሃንና ጋዜጠኞች መግለጫ መስጠት፤ 
መ. በተቋሙ አማራጭ የግጭት አፈታት መልካም ስም ላይ ጉዳት ማድረስ ወይም ጉዳት ያደርሳል ተብሎ የሚገመት ተግባር መፈጸም፣ የአማራጭ የግጭት አፈታት  ሰነድን የሙያ ሥነምግባር በጠበቀ ሁኔታ ያለማዘጋጀት፣
ክፍል  አስር
34.  በሥነ-ምግባር ግድፈት ጉዳዮች ላይ ስለሚሰጡ የቅጣት ውሳኔዎች

34.1. በባለስልጣኑ የሚመደበው የአማራጭ የግጭት አፈታት ባለሙያ የሥነ ምግባር ግድፈት ጥፋት መፈጸሙን ጊዜያዊ የቅሬታ አጣሪ ባለሙያ ቡድን ወይም የተቋሙ የዲስፕሊን ኮሚቴ ሲያረጋግጥጡ በፌዴራል መንግሥት ሠራተኞች አዋጅ ቁጥር 1064/2010 በክፍል ዘጠኝ የዲስፕሊን እርምጃዎች እና የቅሬታ አፈታት በሚለው መሠረት የሚታይ ይሆናል፤ እንዲሁም የህግ ተጠያቂነትንም የሚያስከትል ነገር ካለ አግባብነተ ባለው የወንጀል ህግ ያስጠይቃል፡፡
34.2. ከባለስልጣኑ ውጪ በተዋዋይ ወገኖች ተመርጦ የሚቀርብ የአማራጭ የግጭት አፈታት  ባለሙያ የሥነ ምግባር ግድፈት ጥፋት መፈጸሙን ጊዜያዊ የቅሬታ አጣሪ ባለሙያ ቡድን ወይም የተቋሙ የዲስፕሊን ኮሚቴ ሲያረጋግጥጡ በባለሙያው የተያዙት ጉዳዮች እንዲቋረጡና በሌላ የአማራጭ የግጭት አፈታት ባለሙያ እንዲታይ በማድረግ ጥፋት የፈፀመውን ባለሙያ የጥፋቱ ደረጃ ተገልፆ ለሚመለከተው የህግ አካል ይተላለፋል፡፡
ክፍል አሥራ አንድ
የአማራጭ የግጭት አፈታት ልዩ ልዩ ድንጋጌዎች
35.  የአማራጭ የግጭት አፈታት መረጃ አያያዝ 

35.1. አለመግባባቶችን ግጭቶችን ለመፍታት በተመደበ ባለሙያ የተዋዋይ ወገኖች መረጃዎችን በሰነድ መልክና በመረጃ ቋት የመረጃ አያያዝ ዘዴ አደራጅቶ መያዝ አለበት፡፡ 

35.2. በሰነድ እና በመረጃ ቋት የመረጃ አያያዝ ዘዴ መረጃዎች ተደራጅተው እንዲቀመጡ የሚደረገው፡-

35.2.1. የሚመጡ ተዋዋይ ወገኖች እንደ አቀራረባቸው ቅደም ተከተል ፋይል ተከፍቶላቸውና ቁጥር ተሰጥቷቸው የቀረቡበት ቀን፣ ወር እና ዓመተ ምህረት የአመልካች ወይም ተወካይ ካለ ሙሉ ስምና አድራሻ፤ የአለመግባባት ወይም የግጭቱ ጉዳዩን አይነት በአጭሩ ተገልጾ መዝገብ ላይ ተመዝገበው ይቀመጣሉ፡፡ 

35.2.2.  ባለሙያው በምርመራ ሒደት ውስጥ አለመግባባቶች አስመልክቶ የተያዙ አጀንዳዎችን እና የስራ የክንውን ሪፖርቶች በሚያዘጋጀው የስብሰባ መድረክ ለተዋዋይ ወገኖች ማሳወቅና መመዝገብ ይኖርበታል፡፡

35.2.3. በሂደት ላይ ያሉ መረጃዎች የአማራጭ የግጭት አፈታት  ስምምነት እልባት እስኪያገኙ ድረስ ሚስጥራዊነታቸው ተጠብቆ እንዲቆይ ይደረጋል፡፡ 
35.2.4. የአማራጭ የግጭት አፈታት  ስምምነት ከእልባት ከደረሰ በኋላ ለሚመለከታቸው የፍትህ አካላትና ለባለድርሻ አካላት የስምምነቱ ሰነድ ተደራሽ ይደረጋል፡፡ 

36.  የመተባበር ግዴታ

36.1. ማንኛዉም ሰዉ ወይም አካል የዚህን መመሪያ ድንጋጌዎች ተግባራዊነት የመተባበር ግዴታ አለበት፡፡
37.  መመሪያውን ስለማሻሻል 

37.1. የኢ.ፌ.ዴ.ሪ የከተማና መሠረተ ልማት ሚኒስቴር አስፈላጊ ሆኖ ሲገኝ ይህን መመሪያ ሊያሻሽል ይችላል። 

38.  የአሰራር ማንዋል ስለማዉጣት

38.1. ባለሰልጣን መ/ቤቱ ይህንን መመሪያ ሊያስፈጽም የሚችል የኮንስትራክሽን አማራጭ የግጭት አፈታት የአሰራር ማንዋል በማዉጣት ተግባራዊ ሊያደረግ ይችላል፡፡ 
39.  መመሪያው ተፈጻሚ የሚሆንበት ቀን 

39.1. ይህ መመሪያ በሚኒስቴር መ/ቤቱ ታይቶ ከጸደቀበት ከ ----- ቀን 2016 ዓ.ም ጀምሮ የፀና ይሆናል።

ክብርት ጫልቱ ሳኒ
የኢ.ፌ.ዴ.ሪ የከተማና መሠረተ ልማት ሚኒስቴር

